
ASUNTO: INFORME SOBRE A INVESTIGACIÓN DE INCENDIOS 

FORESTAIS EN GALICIA. VERÁN 2006. 

O presente INFORME elabórase en cumprimento do escrito con data 

25-set.-06, dimanante da Fiscalía do TSXG, no marco das Dilixencias de 

investigación n.º 58/2006. 

INFORMANTES: 

Comandante D. FRANCISCO JAVIER MOLANO MARTÍN, xefe da Sección do 

Servizo de Información (SIGC) da Zona da Garda Civil de Galicia. Diplomado 

en Policía Xudicial e Información.  

 

 

 

Tenente D. CELSO RODRÍGUEZ RODRÍGUEZ, xefe da Sección do Servizo de 

Protección da Natureza (SEPRONA) da Comandancia da Coruña. Diplomado 

en Policía Xudicial, Información, Protección da Natureza e Investigación de 

Causas de Incendios Forestais.  

 

Alférez D. JESÚS MANUEL PONTE PINTOR, xefe da Sección de Policía 

Xudicial (PX) da Zona de Galicia. Diplomado en Policía Xudicial. 

MOTIVACIÓN:   DILIXENCIAS DE INVESTIGACIÓN N.º 58/2006 DA 

FISCALÍA DO TRIBUNAL SUPERIOR DE XUSTIZA DE GALICIA. 

O presente INFORME elabórase en cumprimento do escrito con data 

25-set.-06, dimanante da Fiscalía do TSXG, no marco das Dilixencias de 

investigación n.º 58/2006,  polo que se ordena que en relación á 

investigación de referencia e coa  finalidade de que o informe que se 

deduza comprenda todas as hipóteses conclusivas que poidan 

contribuír ao esclarecemento da autoría e motivacións dos incendios 

forestais ocorridos en Galicia no verán de 2006, e particularmente os 

comprendidos entre os días 4 a 15 de agosto, deberán ser obxecto de 

investigación e de pronunciamento expreso, en función da análise dos 

datos dispoñibles, os seguintes extremos: 

• Se a circunstancia de ser afectados polo lume núcleos urbanos, 

semiurbanos e zonas limítrofes de corredores de autoestrada 

(AP-) resulta indicativa da aparición dunha nova tipoloxía de 

incendios que revelarían unha intencionalidade e motivación 

nova, respecto da tradicionalmente coñecida, ademais dunha 

suposta maior capacidade organizativa, de planificación 

anticipada e de coordinación nas persoas dos seus autores, 

expresiva dunha nova característica de comportamento 

criminal-incendiario. 

• Se concretamente e polo xeito de producirse os incendios, que 

afectaron as zonas perimetrais das cidades de Pontevedra e 

Santiago, particularmente o aeroporto desta última cidade, e os 

que tiveron lugar nos municipios da área metropolitana 

compostelá e nas penínsulas do Morrazo e Barbanza, 

evidenciaron ou son reveladores, á vista dos datos dispoñibles, 

da posible existencia dunha intencionalidade manifesta de crear 

alarma social, sentimento de inseguridade cidadá ou outros 

obxectivos danosos específicos. 

• En relación coas persoas detidas como autores de incendio 

forestal deberá incluírse no informe que se remita, a súa 

caracterización socio-psicolóxica, integración social, se actuaron 

sós ou en grupos, se eran veciños do lugar ou de zonas 

próximas, se eran plurirreincidentes deste ano ou doutros, se 

foran obxecto de vixilancia e control policial e os motivos que 

eventualmente alegasen para realizar a acción incendiaria, así 

como a utilización ou o desprazamento pola área forestal en 

motocicletas ou vehículos para desenvolvela. Igualmente a súa 

idade, sexo, domicilio, grao cultural, situación laboral e 

cualificación profesional. Tamén, en relación cos autores, se 

houbo constancia nalgunha circunstancia e lugar xeográfico da 

Comunidade Autónoma, da presenza de individuos equipados 

con motos e enmascarados, que foron detectados e 

perseguidos por numerosos veciños e axentes da Policía Local. 

 

• En relación cos incendios ocorridos neste período expresar 

cuantitativamente os que se consideran intencionados, os de 

carácter imprudente e os que obedezan a causas descoñecidas 

ou a conflito de intereses ou outras causas relevantes, con 

expresión do número de atestados, con referencia a este ano, e 

que por razón de incendio forestal se realizasen ata a data. 

• En relación coa chamada “economía do lume” deberán 

investigarse se nalgún caso a actividade empresarial madeireira, 

a relacionada cos servizos de extinción, a de promoción 

inmobiliaria ou de calquera outro tipo de negocio, se viu ou 

pode verse beneficiada directa e casualmente, de xeito 

significado, pola acción do lume ou polo destino urbanístico que 

se dera aos solos queimados, cando menos, nos últimos cinco 

anos. 

 

• Finalmente o informe deberá facer unha relación dos distintos 

artefactos incendiarios que fosen encontrados e se empregasen 

para producir o lume forestal así como o seu grao de 

sofisticación, con especial referencia ao localizado o día 12 de 

setembro no lugar denominado Veiga de Abaixo no termo 

municipal de Teo (atestado 07/06) ─do SEPRONA de Santiago de 

Compostela─, así como a súa posible relación co grande 

incendio forestal ocorrido o día 7 de agosto que afectou zonas 

próximas a vivendas. 

1. OS INCENDIOS FORESTAIS EN GALICIA 

Os incendios forestais na Comunidade Autónoma de Galicia, 

constitúen unha problemática de especial relevancia, tanto polo 

número de lumes coma pola superficie total afectada, podéndose 

identificar diferentes circunstancias que inflúen nela. 

 O tradicional e arraigado uso do lume, sobre todo con fins 

agrícola-gandeiros e forestais, combinado coa falla de interese 

económico dos bosques para as poboacións locais, e outras causas 

estruturais, convértense en parte importante da problemática. 

O problema grave dos incendios xurde en Galicia a partir dos 

anos 60 coa crise da agricultura tradicional, que significaba unha 

limpeza en grao importante da matogueira, un aproveitamento 

intensivo das zonas arborizadas e do monte non arborizado, peza 

básica dentro do sistema de agricultura antigo, cambiando a 

percepción do monte como fonte de riqueza. 

A perda de uso desta biomasa que se estaba a crear baixo os 

bosques ou nas áreas de matogueira provocou unha situación de 

abandono do monte, e da interface agrícola-forestal, xerando un 

problema de mantemento dos montes en Galicia caracterizados por 

un rápido crecemento vexetativo consecuencia da elevada 

pluviosidade que, en determinadas condicións meteorolóxicas, se 

transforma nun material combustible de alto grao de ignición. 

O tradicional abandono dos montes vén determinado, en parte, 

na Comunidade Autónoma de Galicia polo réxime de propiedade do 

solo, segundo o cal o 68% do solo forestal se corresponde con montes 

de titularidade privada (ANEXO I). 

O éxodo da poboación nova das zonas rurais provocou que o 

mantemento  recaia en persoas de idade avanzada que en moitos 

casos non poden asumir esta responsabilidade. 

O solo de uso común, pola súa parte, sofre un parecido 

desamparo, sen que o seu mantemento se faga rendible 

adecuadamente por ningún organismo público ou privado. 

Por outra banda, as repoboacións forestais efectuadas con 

especies arbóreas foráneas e de maior rendibilidade económica en 

substitución do arboredo autóctono de Galicia permitiu o 

desenvolvemento de solo arborizado con especies de menor 

resistencia ao lume, transformándose no caso de incendio nun 

combustible idóneo deste. 

Se a isto lle unimos a  existencia dunha actividade incendiaria de 

carácter dolosa ou imprudente, froito, produto e consecuencia do 

antedito, así como dalgunha das cuestións que se analizarán a seguir, 

o resultado vén sendo que: 

Nos últimos tempos vénse a producir unha media anual arredor 

dos 10.000 lumes, nunha evolución que non é uniforme, senón que 

presenta altos (+14.000 lumes) e baixos (-7.000 lumes). Esta situación 

convértese en especialmente relevante se se ten en consideración 

que en Galicia se produce, como media, o mesmo número de lumes 

que no resto do territorio nacional. 

Esta repetición cotiá de incendios, a pesar das graves 

consecuencias medioambientais e socioeconómicas, provoca que 

parte da sociedade galega perda sensibilidade ante o fenómeno do 

incendio. 

A superficie forestal afectada principalmente polos 

incendios en Galicia é do tipo rasa, a pesar de que o número de 

hectáreas de arboredo é superior a aquela.  

Mentres máis de dous terzos da superficie forestal existente na 

Comunidade Autónoma é arborizada, a cantidade de superficie 

afectada polos incendios neste tipo de terreo é tradicionalmente 

inferior, en ocasións, ata catro veces menor que a rasa. 

A superficie arborizada afectada mantén unha tendencia 

estable; as variacións importantes que marcan a afectación total 

prodúcense na superficie rasa, dato indicativo de que o que se 

pretende danar non son os bosques, senón a superficie de monte 

ocupada pola matogueira (toxeiras, uceiras e xesteiras, 

principalmente) que son polas súas características susceptibles ao 

lume e, que unha vez iniciado, o propagan facilmente. 

En relación con isto, é significativo que as zonas sen incendios 

coincidan con aquelas en que o bosque, a través do seu principal 

produto comercial, a madeira, é parte importante da vida social e 

económica das poboacións locais. Pola contra, nas zonas con 

incendios non se dá esta relación de forma relevante. 

A problemática dos incendios forestais que aumenta de xeito 

importante xa nos anos 70, provocou que en 1987 (ano no que nas 

tres primeiras semanas do mes de setembro se queimaron 30.000 ha), 

se constituíse unha Comisión de estudo, na que moitas das 

consideracións anteriores xa foron apuntadas, tanto no debate de 

votación (Diario de Sesións do Parlamento de Galicia n.º 68 do 24-nov.-

1987), coma no Ditame emitido pola Comisión non permanente para 

o estudo da problemática dos incendios forestais  (BOPG núm. 164 

do 13-xul.-1987). 

Durante o ano 2006, as consecuencias dos lumes declarados 

no período do 04 ao 15 de agosto determinaron que se producise 

un cambio na tónica tradicional deste tipo de sinistros, tanto na 

superficie afectada coma na dimensión dos lumes: 

• A superficie total afectada aumentou nun 197% respecto da 

media dos últimos 11 anos. 

• A superficie arborizada superou á rasa por primeira vez nos 

anos en que se vén confeccionando estatística ao respecto. 

• A porcentaxe tradicional de lumes que se convertían en incendios 

(12%) ─incendio entendido como lume que supera unha superficie 

de 1 hectárea arborizada ou ½ hectárea arborizada máis rasa─, 

aumentou neste período crítico ata acadar o 39%, 

incrementándose os incendios de enormes proporcións e de difícil 

control (ANEXO II).  

• Recolléronse comentarios entre os medios humanos de extinción 

que apuntan a que nos puntos de inicio dos lumes se puideron 

producir as seguintes peculiaridades con respecto a campañas 

anteriores: 

o Aumento de puntos de inicio próximos a vivendas e a 

núcleos de poboación. 

o Puntos de inicio en zonas de difícil acceso aos medios de 

extinción. 

Para poder aseverar este extremo faise precisa a investigación en 

profundidade do maior número de incendios posibles utilizando o 

Método de Evidencias Físicas (MEF) para estudar con rigor estas 

circunstancias e que poidan servir de estatística comparativa para 

anos sucesivos. 

Evolución anual da superficie afectada en relación co 
número de lumes

1.1.  NORMATIVA E COMPETENCIAS 

Na regulación dos incendios forestais intervén diversa normativa 

e exercen competencias tanto a Administración estatal coma a 

autonómica e a local (ANEXO III). 

Igualmente esta concorrencia de competencias, ten lugar na  

investigación das causas, motivacións e autoría dos incendios en 

Galicia. A necesidade de coordinación, tanto desde o punto de vista 

administrativo coma o puramente policial, articúlase actualmente en 

Galicia en diferentes niveis (ANEXO IV). 

1.2. TEMPORALIDADE 

A estatística de distribución mensual dos incendios mostra que a 

problemática incendiaria ten como unha das súas principais 

características a intemporalidade, producíndose lumes ao longo de 

todo o ano (ANEXO II). 



INFORME SOBRE A INVESTIGACIÓN DE INCENDIOS FORESTAIS EN GALICIA  
VERÁN 2006 

 

-18- 

Porén, os principais picos de conflitividade rexístranse nos 

meses de marzo, agosto e setembro, meses estes coincidentes co 

inicio da primavera, final do verán e inicio do outono. 

É significativo que os lumes que se rexistran no inverno, na 

primavera e no outono, con menos carga de intencionalidade e 

relacionados coas prácticas tradicionais agrícola-gandeiras, son 

numericamente superiores aos ocorridos nos meses de xullo e agosto. 

1.2.1. Períodos punta 

Así mesmo, a estatística mostra períodos breves de tempo 

que se repiten de forma anual nos que se concentran un elevado 

número de lumes, aos que denominaremos “períodos punta” e que 

se producen principalmente nos meses de maior incidencia como son 

marzo, setembro e especialmente agosto. 

AN

O PERÍODO PUNTA NÚMERO LUMES DÍAS 

200

12 

ANO 
Ha  QUEIMADAS  NO  

TOTAL DO AÑO 

1998 46.481,7 

2000 45.759,8 

2000 45.759,8

2001 18.366,6 

2002 26.155,8 

2003 19.396,2 

2004 32.047,1 



INFORME SOBRE A INVESTIGACIÓN DE INCENDIOS FORESTAIS EN GALICIA  
VERÁN 2006 

 

-20- 

 

 

 

 

 

 

 

 

Como se desprende da táboa anterior, os períodos punta son 

frecuentes , posto que podemos caracterizalos e contabilizar cando 

menos un destes períodos punta cada ano desde o ano 2000, sendo o 

número de lumes similar e mesmo superior ao do ano 2006, non 

obstante, este último período vén marcado polas condicións 

climatolóxicas extremas que non se deron no resto dos períodos e 

que determinaron a evolución e as consecuencias dos lumes de franxa 

crítica do ano 2006, como se analiza detalladamente no punto 3.2.3.- 

Condicións meteorolóxicas. 

1.2.2. Franxas horarias 

Dos datos obtidos no período 1998-2005, podemos concluír que 

son similares e practicamente idénticos, comprobándose en todos 

estes anos que: 

• Entre o 82 e o 84% dos lumes prodúcense entre as 12:00 e 

as 24:00 horas. 

• A menor incidencia dáse entre as 00:00 e as 12:00 horas, 

con só entre o 16 e o 18%. 

2005 59.432,5

2006 94.942,1 

• Así mesmo nos ditos anos, entre o 46 e o 47% dos lumes 

inícianse entre as 15:00 e as 18:00 horas e entre as 20:00 e 

as 23:00 horas. 

• Segundo se observa na gráfica seguinte, a maioría dos 

incendios prodúcense nas horas centrais do día. 

1.3. ÁMBITO XEOGRÁFICO 

Os estudos espazo-temporais dos incendios no ámbito forestal, 

levados a cabo nos últimos anos, denotan unha evidente 

concentración en certos períodos e en determinadas zonas, como 

mostra o feito de que, no período estival, o 72,6% dos incendios 

forestais se producen no 28,1% do territorio galego, unhas 

porcentaxes que non son moi diferentes se tomamos unha referencia 

anual; o 74,1% dos incendios forestais que se producen anualmente 

concéntranse no 35,1% do territorio. 

Baseándose nestes estudos establecéronse as “zonas de 

especial risco de incendios forestais (ZER)”, (ANEXO V), que foron 

publicadas na Orde da Consellería de Medio Ambiente da Xunta de 

Galicia con data 12 de xullo de 2005,  (DOG n.º 138), definidas como 

“aquelas áreas en que a frecuencia ou virulencia dos incendios 

forestais ou a conflitividade que a execución dos aproveitamentos e 

usos engade á defensa do territorio, fagan necesaria a adopción de 

medidas especiais de protección contra o  incendio forestal”.  

Para a súa determinación tivéronse en consideración os 

seguintes parámetros: períodos de máximo risco de incendios, 

densidade de incendios, zonas de especial vixilancia, número absoluto 

de incendios por parroquia, superficies queimadas e conflitividade. 

A superficie forestal de especial risco ocupa 386.212,53 ha, que 

representan un 18,94% do total da superficie forestal galega e un 

13,06% do total da superficie da Comunidade Autónoma de Galicia. 

Nestas zonas, predomina o monte raso e a actividade principal 

está relacionada coa de tipo agrícola-gandeira e o uso do lume como 

ferramenta de manexo do territorio. 

A pesar de que na distribución da superficie forestal en Galicia é 

maioritaria a superficie arborizada (case o 69%), a incidencia do lume 

é amplamente superior na superficie rasa, constituíndo esta superficie 

o 74% da total afectada no período comprendido entre 1996 e 2005. 

Esta distribución asimétrica, da superficie afectada polos 

lumes, relaciónase coas motivacións de maior incidencia en Galicia e as 

actividades desenvolvidas segundo o tipo de superficie: a utilización 

do lume como ferramenta de manexo do territorio e as actividades 

agrícola–gandeiras, que se desenvolven maioritariamente na 

superficie rasa. 

1.4. CONDICIÓNS METEOROLÓXICAS 

Os factores máis relacionados cos incendios son as condicións 

meteorolóxicas, o material combustible, a topografía e o tipo de 

cobertura vexetal. 

En Galicia, as condicións meteorolóxicas teñen unha grande 

influencia nos incendios forestais, por unha banda, na rápida 

rexeneración da matogueira e do monte baixo (principal superficie 

afectada), e por outra, na súa declaración, multiplicación, intensidade 

e propagación, así como na posibilidade de controlalos. 

A recollida de datos meteorolóxicos postos de manifesto nos 

valores da temperatura, humidade e velocidade-dirección do vento, 

no momento do inicio do lume na zona afectada, constitúe unha 

parte fundamental na investigación de incendios. 

1.5. CAUSAS E MOTIVACIÓNS 

Da análise da estatística sobre causalidade e motivación dos 

incendios nos últimos dez anos despréndese que (ANEXO VI): 

• As estatísticas oficiais reflicten unha elevada porcentaxe 

de intencionalidade en Galicia, arredor do 84,7%, en 

comparación do 33% do resto do territorio do Estado. 

• En Galicia as causas neglixentes, accidentais e naturais 

(7,61% do total dos sinistros), ten moito menor reflexo na 

estatística que no resto do territorio nacional (41,10 % do 

total dos sinistros). 

• As causas descoñecidas en Galicia soamente supoñen o 

7,7% do total dos sinistros, mentres que no resto do 

territorio do Estado supoñen o 26%. 

Esta porcentaxe de intencionalidade en Galicia, que se deduce 

das estatísticas baseadas en primeiras estimacións e non no proceso 

de investigación de causas de incendios forestais (punto 2), 

sobredimensiona o número de incendios dolosos con respecto á 

proporción dos neglixentes e accidentais. O anterior pódese 

comprobar ao analizar os resultados dos casos nos que se seguiu o 

procedemento de investigación e se aplicou o Método das 

Evidencias Físicas (MEF), por parte das brigadas de investigación de 

incendios (BIIF) ou forzas e corpos de seguridade (FCS), acadando 

daquela, unhas porcentaxes arredor do 60% de intencionados, o cal 

segue a ser unha taxa moi superior respecto do resto do territorio. 

A combinación do elevado número de incendios e da alta 

porcentaxe de intencionalidade determina que a problemática dos 

incendios nesta Comunidade revista unhas características 

específicas, distinguíndose a nivel estatístico, as seguintes 

motivacións dos incendios intencionados como as de maior 

incidencia: 

• Motivacións debidas a prácticas tradicionais 

inadecuadas (incendios provocados polos campesiños 

para eliminar a matogueira e os residuos agrícolas, 

provocados polos pastores e gandeiros para rexenerar o 

pasto e espantar animais ─lobo, xabarís, etc.─). Estas 

motivacións son as de maior incidencia en Galicia e 

constitúen o 38% do total dos incendios intencionados, 

superior ao resto do territorio nacional, que resulta ser do 

30,6%.  Ademais, estas prácticas son tamén a principal 

causa nos incendios provocados por neglixencias e 

accidentes, polo que a súa incidencia no número total de 

incendios anuais é aínda maior. 

• Incendios provocados por pirómanos. A piromanía é 

unha patoloxía caracterizada pola obsesión polo lume que 

leva o individuo á provocación reiterada de incendios, de 

xeito que repite patróns de comportamento, sendo un 

dos factores de influencia na súa conduta a alarma social 

e a notoriedade dos feitos que producen os incendios 

difundidos polos medios de comunicación social. A súa 

incidencia no total de incendios intencionados en Galicia 

supera lixeiramente o 7%, dobrando case ao 3,7% do resto 

do Estado. Neste capítulo, considérase que probablemente 

se estea utilizando o termo sen excesivo rigor, 

incluíndo nel a persoas que orixinan incendios 

intencionados e cuxa motivación non está clara, así como a 

aquelas persoas que teñen un perfil asocial ou que 

presentan outro tipo de patoloxía, xa que se estima que os 

suxeitos que padecen piromanía é escaso, aínda que as 

súas accións son moi daniñas. 

• Incendios intencionados de motivación descoñecida. 

En Galicia descoñécese a motivación do 48,77% dos 

incendios intencionados,  unha porcentaxe que se reduce 

arredor do 38% nos casos nos que se aplican técnicas de 

investigación. No resto do territorio nacional supoñen o 

56,6%. 

No entanto, os incendios intencionados en Galicia non se de 

deben exclusivamente a unha serie limitada de motivacións, sendo 

unha característica deste fenómeno a ampla variedade delas 

relacionadas coas actividades desenvolvidas nas zonas afectadas, a 

saber: provocados por cazadores para facilitar a caza, obter salarios na 

súa extinción ou na restauración, para facer baixar o prezo da 

madeira, para obter modificación no uso do solo, provocados por 

delincuentes, etc. para distraer as Forzas e Corpos de Seguridade, para 

favorecer a produción de produtos do monte, forzar resolucións de 

consorcios ou convenios, vinganzas, contra o acoutamento da caza, 

disensións na titularidade dos montes, redución de investimentos 

públicos nos montes, provocados por grupos políticos para provocar 

malestar social, animadversión contra repoboacións forestais, 

rexeitamento a espazos naturais protexidos, vandalismo, 

resentimento por expropiacións, vinganzas, para espantar animais 

(lobos, xabarís), para contemplar os labores de extinción, busca de 

lindes de predios, trastornos psicolóxicos, etc. 

Tradicionalmente as motivacións políticas, urbanísticas e as 

relacionadas coa venda de madeira, teñen unha incidencia 

cuantitativamente insignificante en relación co número total de 

sinistros. 

1.6.  AUTORÍA 

A investigación en xeral dos delitos de incendio é complexa, 

dificultade que acada maior grao á hora de relacionar o punto de 

inicio dun incendio cun sospeitoso nos de orixe antrópica, 

determinando, mesmo, que en incendios dos que se coñece a causa e 

a motivación, se descoñeza o autor. 

A pesar das dificultades, Galicia é a comunidade autónoma na 

que máis detidos se producen por incendio forestal; supera a suma 

total dos detidos do resto do territorio nacional e a cifra de países do 

noso contorno con problemática incendiaria similar ou superior 

(Portugal, Grecia, Italia, sur de Francia).  

Polo tanto, o estudo estatístico realizado sobre a importante 

mostra de imputados e detidos (530) que se inclúen no ANEXO VII, 

realizados pola Garda Civil no período 1998-2005, permite describir 

unha tipoloxía xenérica de incendiario.  

1.6.1. Sexo 

Mulleres: 58  

Homes: 472 

1.6.2. Nacionalidade 

Todos españois a excepción de 6 persoas (3 venezolanos, 1 

portugués, 1 cubano, 1 holandés). 

1.6.3. Idade 

IDADE NÚMERO PERSOAS 

20 ou menos 35 

De 21 a 25 41 

De 26 a 30 27 

De 31 a 35 45 

De 36 a 40 45 

De 41 a 45 47 

De 46 a 50 45 

De 51 a 55 49 

De 56 a 60 41 

De 61 a 65 38 

De 66 a 70 43 

+ de 70  74 

TOTAL 530 

1.6.4.  Lugares de comisión 

Por provincias, 158 persoas orixinaron incendios na Coruña, 122  

en Lugo, 94 en Ourense e 156 en Pontevedra; ningún dos detidos 

actuou en provincias diferentes. 

Das 530 persoas detidas, só de 29 non consta que residan na 

mesma provincia na que presuntamente orixinaron os incendios (1 no 

estranxeiro, 2 en Barcelona, 4 en Asturias, 3 en Madrid, 1 no País Vasco 

e 18 nunha provincia galega distinta daquela na que provocaron o 

incendio). As motivacións destas persoas adóitanse vincular coa 

limpeza de predios mediante o lume e con neglixencias, 

especialmente na realización de queimas agrícolas e forestais. 

Por regla xeral apréciase unha proximidade xeográfica entre 

os termos municipais de residencia e os de comisión. 

1.6.5. Actuación conxunta  

As persoas que aparecen nas dilixencias como implicadas nun 

mesmo feito delituoso, son un reducido número de casos: 

SETE PERSOAS:  un caso   

CINCO PERSOAS:   un caso   

CATRO PERSOAS: dous casos   

TRES PERSOAS:    nove casos   

DOUS PERSOAS:         trinta casos   

Polo tanto, temos que das 530 persoas analizadas, 107 non 

actuaron de xeito individual, o que supón un 20,18% do total 

estudado. 

Analizados os casos nos que se actúa conxuntamente, destacan 

entre as motivacións, as imprudencias e con respecto ao perfil dos 

participantes, os menores. 

1.6.6. Antecedentes policiais 

Das 443 persoas do total de 530 unicamente consta un só 

antecedente (precisamente polo incendio causa da súa detención). 

Das outras 33 constan dous antecedentes (só un deles por 

incendio), 

De 10 figuran tres antecedentes (un por incendio), 

De 10 persoas constan 4 antecedentes (un por incendio),  

De 2 persoas constan 5 antecedentes (un por incendio),  

De 2 seis antecedentes (un por incendio),  

De 2 sete antecedentes (un por incendio),  

De 1 oito antecedentes (un por incendio), 



INFORME SOBRE A INVESTIGACIÓN DE INCENDIOS FORESTAIS EN GALICIA  
VERÁN 2006 

 

-30- 

De 3 nove antecedentes (un por incendio), 

De 1 dez antecedentes (só un por incendio),  

De 2 catorce antecedentes (un só por incendio) e 

De 1 vinte e un antecedentes (só un por incendio). 

Así mesmo de 20 persoas (3,8%) consta máis dun antecedente 

por incendio forestal, sendo a distribución da seguinte maneira: 

2 antecedentes por incendios forestais—13 persoas 

3 antecedentes por incendios forestais—4 persoas 

4 antecedentes por incendios forestais—2 persoas 

5 antecedentes por incendios forestais—1 persoa 

De todo o anterior exposto, confírmase que das 530 persoas 

analizadas,  510 (96%) foron relacionadas cun único incendio, que de 

90 persoas constan antecedentes policiais por outros delitos (17%) e 

que de 20 persoas (3,8%) consta más dun antecedente por incendio 

forestal. 

1.6.7. Motivacións 

As motivacións dos detidos relaciónanse principalmente con 

imprudencias graves, especialmente na realización de queimas 

agrícolas e forestais, e incendios intencionados coa finalidade de: 

• Rexeneración de pastos e limpezas de predios. 

• Desequilibrados que gozan co lume ou ben co 

despregamento de medios arredor deste. 

• Vinganzas e disputas entre veciños ou contra a 

Administración, etc. 

• Descubrimento de lindes de predios. 

• Económicas. 

• Espantar animais (xabarís, lobos…), etc. 

1.6.7. Perfís 

O estudo estatístico de detidos permítenos diferenciar entre 

tres categorías de individuos: imprudentes, incendiarios e 

pirómanos. 

1.6.7.1. O imprudente 

Adoita ser un home de máis de 50 años, con medio-baixo nivel 

de estudos, frecuentemente agricultor ou gandeiro, que reside ou ten 

propiedades no lugar do incendio, integrado socialmente, que ten 

pouca conciencia ambiental e dos efectos negativos do lume en 

particular, xa que non percibe o medio ambiente como fonte de 

riqueza; usa o lume como ferramenta, pero faino de forma 

indisciplinada, incontrolada ou sen adoptar suficientes medidas de 

prevención, ao que se engade, en non poucos casos, carencia de 

capacidade física por razóns de idade, o que, nalgúns casos, provocou 

que o sinistro tivese consecuencias fatais. 

Este perfil ligado ás numerosas autorizacións administrativas 

que anualmente se expiden para realizar queimas (unha media de 

300.000), a  dificultade dun adecuado control destas por parte da 

administración correspondente, os ventos fríos e secos do invierno e 

a acumulación de combustible no medio rural, coadxuvan a que se 

converta na orixe dun número importante de incendios en Galicia. 

Determinados individuos deste perfil poden derivar ao que se 

describe no punto seguinte (incendiarios), ante determinadas 

circunstancias, especialmente as relacionadas cos usos e 



INFORME SOBRE A INVESTIGACIÓN DE INCENDIOS FORESTAIS EN GALICIA  
VERÁN 2006 

 

-32- 

aproveitamentos dos terreos agrícolas e forestais e a conflitividade 

entre propietarios e executores dalgúns destes aproveitamentos. 

1.6.7.2. O incendiario 

Adoita ser un home entre 35–50 anos, con domicilio no lugar do 

incendio ou en zonas próximas, grao cultural baixo, sen cualificación 

profesional, ocasionalmente con certo trastorno psicolóxico, leve 

atraso e/ou adicción (ao alcohol a máis frecuente), que actúa en 

solitario, por motivos relacionados co tipo de enfermidade ou 

trastorno que, de ser o caso, padeza, por motivos de tipo antisocial, 

fanatismo, irresponsabilidade, maldade, interese económico, agrícola 

ou gandeiro, vinganza, danos a terceiros, banalidades, etc., ou por 

unha combinación destes. 

Son frecuentes neste perfil as persoas desestruturadas, tanto 

familiar coma socialmente, pero tamén as hai normalmente 

integradas, ás cales é máis difícil de chegar policialmente polo amparo 

social do que gozan; é habitual que coñeza o uso e o comportamento 

do lume por telo utilizado como ferramenta ou por ter traballado en 

sectores nos que é frecuente o seu emprego. 

1.6.7.3.  O pirómano 

O pirómano é un home menor de 40-45 anos, que a partir dun 

momento concreto da súa vida sente un pracer extremo ao 

contemplar un lume, polo que reproducirá esa mesma sensación en 

momentos posteriores, xeralmente no mesmo termo de residencia ou 

en zonas limítrofes, nun impulso irrefreable de causar alarma 

social; pode ser indiferente ás consecuencias do lume sobre a vida e 

obter satisfacción coa destrución de propiedades, de aí o perigo 

destes suxeitos. 

Sen cualificación profesional, cun cociente intelectual por 

debaixo da media, un baixo nivel de estudos, solitario, que non 

destaca por nada en concreto e máis ben adoita pasar desapercibido. 

Moitas veces prepara as súas accións inxerindo momentos antes unhas 

boas doses de alcohol. 

Estes individuos en moitos casos non corren a se esconder tras 

ocasionar o lume e adoitan ser os primeiros en avisar da súa 

existencia, pero sen identificarse nunca como os autores materiais dos 

feitos. Moitos deles camúflanse entre os servizos ou entre os 

voluntarios que interveñen no dispositivo de extinción para levar a 

cabo os seus delirios  e,  fascinados ante a paisaxe das lapas e o 

dispositivo despregado para sufocalo, entréganse nos labores de 

extinción do incendio que eles mesmos provocaron.  

A patoloxía consiste nun trastorno no control dos impulsos, que 

se caracteriza pola inquietude e impaciencia previas ao acto e a 

descarga pracenteira ao realizalo; pode estar latente durante moitos 

anos e manifestarse en calquera momento, entre outros 

desencadeantes, pola publicidade que se estea dando doutros lumes 

nos MCS; adoitan repetir patróns de comportamento, de aí a 

importancia da política de comunicación relacionada cos incendios. As 

informacións centradas no alarmismo, dramatismo e devastación dos 

incendios espertan certos impulsos durmidos nestes individuos. 

Hai que diferenciar o pirómano do incendiario; o pirómano, ao 

contrario do outro, é unha patoloxía moi concreta pola que unha 

persoa seguindo un forte impulso do seu interior inicia o lume no 

monte sen perseguir ningún tipo de beneficio material propio ou 

dano alleo. Este perfil non é frecuente, pero debido ao gozo coa 

alarma social e a habitual reiteración dos seus comportamentos, as 

súas accións son extremadamente daniñas. 

1.6.8. Conclusións 

A inmensa maioría das persoas identificadas como presuntos 

autores de incendios nesta Comunidade, son homes (89,05%), de 

nacionalidade española (máis do 98%), de idade variable, baixo 

nivel cultural, sen cualificación profesional, veciños da propia 

localidade ou dunha localidade próxima ao lugar de comisión, que 

actúan en solitario (arredor do 80%) ou ben non se puido demostrar 

que actuasen en conivencia con outros. 

Con respecto á reincidencia, no comportamento e aínda que na 

maioría dos casos o detido non teña antecedentes por esta tipoloxía 

delituosa, non é descartable que poida ter participado en feitos 

similares ocorridos con anterioridade. 

2. A INVESTIGACIÓN DOS INCENDIOS FORESTAIS 

2.1.- CARACTERÍSTICAS XERAIS DA INVESTIGACIÓN 

A investigación de incendios está orientada ao coñecemento da 

causa que o provocou e á identificación do autor ou cando menos 

as súas motivacións, co obxecto de planificar as medidas preventivas 

específicas correspondentes. 

 A investigación de causas de incendios forestais consiste nun 

complexo proceso que ten como característica principal a 

obxectividade e se basea na localización e obtención de indicios e 

medios de proba atopados durante o seu desenvolvemento, 

finalizado o cal, os investigadores poderán, de ser o caso, determinar 

a súa causa e a súa autoría. Calquera outro xeito de determinar a causa 

carecería do rigor esixible. 

O dito proceso, que debe seguirse escrupulosamente, comeza 

coa noticia mesma do incendio e consta das seguintes actuacións: 

• Obtención de datos históricos e meteorolóxicos da zona 

afectada. 

• Determinación da xeometría do incendio. 

• Aplicación da técnica de investigación denominada 

Método das Evidencias Físicas (MEF), que permite 

reconstruír o incendio a través da lectura e da 

interpretación dos vestixios deixados polo lume no seu 

avance; estes son, as marcas e sinais que se produciron 

tanto sobre a vexetación coma sobre o medio físico, ata 

localizar o punto ou os puntos de inicio do lume, 

obxectivo fundamental do proceso de investigación e do 

que depende o éxito desta. 

• Delimitación e validación da área de inicio, que se 

analizará pormenorizadamente para buscar a información 

necesaria co fin de coñecer a causa e o punto concreto de 

inicio. 

• Determinación do punto concreto de inicio e busca do 

medio de ignición. 

• Establecemento do cadro de indicadores de actividade. 

É o rexistro de todas as evidencias (tanto físicas coma 

humanas) presentes na zona de inicio, que confrontadas 

entre si,  posibilitan a clasificación da causa que o 

provocou, constituíndo esta parte da investigación a 

PROBA MATERIAL. 

• Manifestación de testemuñas e interrogatorio de 

sospeitosos. (PROBA PERSOAL). 

• Por último relaciónanse os datos obtidos na proba 

material cos datos obtidos na proba persoal para 

establecer unha hipótese central sobre a CAUSA do 

incendio e, de ser o caso, a súa autoría. 

2.2. PROBLEMÁTICAS ESPECÍFICAS DA INVESTIGACIÓN. 

A aplicación escrupulosa do proceso de investigación de 

incendios permite chegar ao punto de inicio e establecer, na maioría 

dos casos, unha hipótese sobre a causa, non obstante e sen deixar de 

considerar a complexidade do propio proceso de investigación, as 

verdadeiras dificultades e problemáticas están á hora de relacionar o 

punto de inicio cun sospeitoso nos lumes de orixe antrópica. 

Estas dificultades veñen motivadas, entre outras, polas 

seguintes circunstancias: 

• A propia tipoloxía do delito e as características do medio 

en que se comete. 

• Facilidade para a comisión do delito. 

• Permisividade social (encubrimento do delito por parte 

dos veciños). 

• Ausencia de testemuñas presenciais. 

• Escasa colaboración na achega de testemuños. 

• Poucas denuncias. 

• Escaseza de probas ou vestixios que relacionen o lume co 

seu autor, ou inutilizadas pola acción do lume. 

A escaseza de probas materiais na área de inicio do lume 

provoca unha elevada dependencia da proba persoal consistente en 

manifestacións de testemuñas, proba que se degrada co tempo ao 

obtenerse con dificultade debido á reticencia da poboación das zonas 

afectadas a achegar datos neste tipo de delitos, que vén motivada, 

entre outras, polas seguintes circunstancias: 

• Tolerancia ao incendiario, ao existir unha relación de 

veciñanza co autor ao residir este na mesma localidade ou 

en zonas próximas, ou por medo ás represalias. 

• Uso tradicional do lume como ferramenta de manexo do 

territorio. 



INFORME SOBRE A INVESTIGACIÓN DE INCENDIOS FORESTAIS EN GALICIA  
VERÁN 2006 

 

-37- 

• Escasa sensibilización dos efectos negativos do lume. 

• Os propietarios non se senten prexudicados, ao non obter 

beneficios directos do monte nin o ver como unha fonte 

de riqueza. 

• Percepción do cidadán da falla de resposta unitaria á 

problemática dos incendios, percibindo actitudes de 

confrontación. 

3. OS INCENDIOS NO ANO 2006 

3.1. INCENDIOS NO PERÍODO DO 01/XANEIRO–03/AGOSTO  

Segundo se aprecia nas gráficas do punto 1.2. Temporalidade, 

no período  do 01 de xaneiro–03 de agosto de 2006, producíronse 

4.163 lumes, un número  inferior á media de lumes dos últimos 5 

anos no mesmo período de tempo (5.665 lumes), o cal puido tamén 

influír en certa maneira para que se producise o período punta na 

primeira quincena de agosto, chegando aos 1.908 lumes desde o 04 

ao 15 de agosto (1.738 descontando as reproducións). 

As 78 persoas detidas pola Garda Civil ata o mes de agosto 

(ANEXO VIII) están relacionadas principalmente con imprudencias 

no uso do lume como ferramenta agrícola ademais doutras 

impudencias na conservación de tendidos eléctricos, vertedoiros, 

realización de fogueiras e traballos forestais, e intencionados 

motivados pola limpeza de predios, vinganzas, rexeneración de 

pastos, motivacións cinexéticas, descuberta de lindes de predios, 

trastornos psicolóxicos, etc. 

3.2. ESTUDO DOS INCENDIOS NO PERÍODO DO 4 AO 15 DE AGOSTO 

O día 4 de agosto de 2006 iniciouse un período punta de lumes 

en Galicia que afectaron especialmente as provincias da Coruña e 

Pontevedra e debido a súa virulencia, consecuencias e alarma social 

creada, xerou unha situación de crise. 

3.2.1. Liñas de investigación empregadas 

Para o adecuado esclarecemento dos feitos e o descubrimento 

dunha suposta nova tipoloxía incendiaria, practicáronse as 

seguintes dilixencias policiais que complementaron os 

procedementos xerais de investigación de incendios: 

• Comprobación do contenido das chamadas realizadas aos 

centros operativos complexos (COC) e a outras unidades da 

Garda Civil co obxecto de identificar posibles testemuñas 

do inicio de lumes ou de calquera outra circunstancia 

relacionada. 

• Verificación das chamadas realizadas aos COC das catro 

provincias respecto de incendios, identificación e 

entrevista coa persoa que chama co obxecto de ampliar 

datos sobre avistamentos de persoas ou vehículos 

sospeitosos da autoría de incendios. 

• Entrevista coas testemuñas. 

• Entrevista cos veciños dos lugares afectados. 

• Entrevista co persoal de extinción e das brigadas de 

investigación de incendios forestais. 

• Estudo do grao de intencionalidade do incendio. 

• Estudo das evidencias físicas atopadas nos puntos de inicio 

e establecemento de relacións entre elas. 

• Identificación de persoas con antecedentes ou sospeitosas 

de incendios nos lugares afectados e determinación da súa 

posible vinculación cos investigados. 

• Apostaderos e vixilancias sobre sospeitosos. 

• Estudo das persoas detidas/imputadas polas diferentes 

unidades da Garda Civil e outras FCS por lumes, atendendo 

os seguintes aspectos: 

o Posibles relacións existentes entre os detidos. 

o Posibles relacións dos detidos cun elemento común: 

vestixios materiais vinculados coa comisión do feito, 

motivación, interese económico, contorno social, 

posibles indutores, etc. 

o Características persoais do detido: grao de 

integración social, proximidade do lugar de 

residencia ao lugar de comisión, reincidencia, 

posibles relacións con outros incendios nese período 

e cometidos con anterioridade. 

o Cotexo das características do individuo con datos 

sobre avistamentos de vehículos e sospeitosos nos 

puntos de inicio ou nas proximidades de incendios. 

• Estudo dos incendios segundo o ámbito temporal. 

• Estudo dos incendios segundo o ámbito xeográfico. 

• Análise das novidades, testemuños e dilixencias instruídas 

nese período e determinación de posibles relacións cun 

elemento común. 

• Estudo das noticias recibidas de avistamentos de persoas e 

vehículos nas proximidades dos inicios dos lumes. 

• Establecemento de contactos cos responsables provinciais 

e comarcais da loita contra incendios co obxecto de 

conseguir información sobre causas, motivacións e 

actividades económicas  presuntamente relacionadas coa 

comisión de incendios. 

• Estudo do cadro de indicadores de actividade das zonas 

máis afectadas e da súa posible incidencia nos incendios 

de agosto. 

3.2.2.  Problemáticas específicas das investigacións 

A investigación dos incendios que houbo entre os días 4 e 15 de 

agosto estivo suxeita a unha serie de dificultades, en parte derivadas 

das peculiaridades desta tipoloxía delituosa e, doutra, debidas á 

situación de alarma social xerada nese período. 

A primeira dificultade radicou na dispersión da información, 

xa que o cidadán se dirixía para a comunicación das noticias 

relacionadas con incendios a diferentes puntos de contacto: 112, 085, 

COC da Garda Civil, unidades territoriais, Corpo Nacional de Policía, 

Policía Autonómica, Policía Local, concellos, etc. 

O segundo obstáculo atopábase na extracción de datos das 

comunicacións telefónicas derivado do seu volume e a necesaria 

priorización dunha resposta inmediata ante un eventual perigo para 

as persoas, sobre a recompilación de datos de investigación. 

A terceira problemática derivou da falla de exactitude das 

noticias recibidas respecto da localización de incendios, co 

consecuente desvío de efectivos a zonas non afectadas polo lume. 

Outra dificultade, tal e como se mencionou no presente 

informe, estivo derivaba da dificultade na obtención dunha 

colaboración efectiva coas FCS para a identificación dos 

incendiarios. A pesar de que o grao de axuda da poboación se 

incrementou con respecto a campañas anteriores, persistiu o 

problema aludido, debido á influencia de forma decisiva de dous 

factores: 

- Resistencia tradicional á denuncia do incendiario.  

- Falla de resposta unitaria a un problema común. 

A falla de resposta unitaria ante os incendios, así como que o 

fenómeno se convertese nun elemento de confrontación, provocou 

unha maior reticencia á colaboración coas investigacións que se 

estaban a levar a cabo e constituíuse nun dos problemas 

fundamentais ao longo deste período. 

Unha dificultade máis, naqueles casos nos que se recolleron 

testemuños, foi a contaminación entre eles, de xeito que se reuniron 

manifestacións influenciadas por outras testemuñas do mesmo feito 

que orientaban a declaración nun sentido, alterando a realidade dos 

feitos. En definitiva, a emotividade, suxestibilidade e parcialidade das 

testemuñas provocou subxectividade nas informacións, favoreceu as 

especulacións e posiblemente alimentou imaxinarios de imposible 

comprobación. 

A pesar de todo o anterior, o sobreesforzo en medios de 

investigación investidos ante un problema de especial gravidade 

como é o dos incendios durante o verán do 2006, mostrou un 

resultado positivo, incrementándose a práctica de detencións, a 

identificación de causas e as motivacións e o esclarecemento da 

autoría. 

Neste sentido, contribuiría á eficacia e á racionalización das 

investigacións, a dispoñibilidade dun mapa de puntos de inicio coa 

oportunidade suficiente que permita discriminar aqueles incendios 

orixinados con intencionalidade manifesta de xerar situacións de 

alarma e risco, así como permitir a localización e entrevista coas 

posibles testemuñas na zona de comezo do sinistro. 

3.2.3. Condicións meteorolóxicas  

O mesmo día 04 de agosto, a Xunta de Galicia e a Delegación 

do Goberno alertaron a Xefatura da Zona da Garda Civil de Galicia de 

que se prevía unha especial incidencia dos incendios forestais, 

motivada polas condicións meteorolóxicas extremas, motivo polo cal, 

a Xefatura da Zona da Garda Civil impartiu instrucións a todas as súas 

unidades para que se incrementasen os servizos de prevención de 

incendios (ANEXO  IX). 

Tal e como se temía, as condicións meteorolóxicas, factor 

decisivo na declaración,  intensidade e propagación dos lumes, así 

como na posibilidade de controlalos, foron especialmente extremas 

no período do 4 ao 15 de agosto, acadando o que se denomina 

“factor 30”, é dicir, máis de 30 graos de temperatura, menos do 30% 

de humidade e máis de 30 km/h na velocidade do vento, intensidade 

pouco frecuente en Galicia que se mantivo en todo o período crítico. 

O Nordeste (Nordés), caracterizado por ventos de moderados a 

fortes, foi, sen dúbida, un dos principais responsables da rápida 

expansión dos lumes nese período, no que o vento que xa viña 

mantendo unha velocidade media  superior á dos últimos anos, 

experimentou un repunte na súa intensidade nas horas centrais do 

día, coincidindo cos máximos valores de temperatura e mantendo uns 

valores relativamente altos durante as 24 h, provocando un forte 

descenso da humidade relativa do aire. 

Estas condicións extremas conxugáronse cun longo período de 

seca de aproximadamente dous anos e coa acumulación de maleza no 

monte de alta probabilidade de ignición, debido a que a súa 

humidade (HBCL), estaba moi por debaixo da considerada 

tecnicamente como de combustión (12%),  converténdose en 

combustible idóneo para a propagación do lume. 

Estes factores, contribuíron decisivamente para que os lumes se 

declarasen con moita facilidade e, unha vez declarados, deviñesen 

rapidamente en incendios difíciles de controlar, emitindo partículas 

en ignición a longa distancia, máis alá da fronte do incendio, onde 

producían novos focos que se desenvolvían e avanzaban 

independentemente do incendio orixinal; ao mesmo tempo, 

incendios xa apagados, reavivábanse acumulándose aos activos. O 

anterior, chegou a crear problemas de seguridade para as persoas e as 

propiedades. 

 As devanditas circunstancias, a proliferación de novos focos 

provocados pola emisión de partículas en ignición e as reproducións 

de incendios que se deran por controlados e que en primeiras 

estimacións eran considerados como novos, coadxuvaron a xerar unha 

sensación de intencionalidade na orixe dos lumes, maior da que 

realmente se producía. 

Así mesmo, segundo o exposto no punto 1.2.1 (Períodos punta), 

a proliferación de lumes en períodos breves de tempo é frecuente ao 

longo dos anos, pero estas condicións meteorolóxicas determinaron 

que o período punta do ano 2006 acadara especial virulencia, xa que, 

analizadas as condicións de temperatura, vento e humidade nos 

períodos punta de todos os anos anteriores, se aprecia que os valores 

medios destes parámetros se situaron sempre por debaixo dos 

acadados en agosto de 2006, o cal, sen dúbida, determinou as 

consecuencias do período (ANEXO X). 

3.2.4. Franxas horarias 

Estudada a franxa horaria de inicio dos lumes no período do 04 ao 15 

de agosto de 2006, por se houbese diferenzas significativas na 

tendencia que se vén mantendo nos últimos anos reflectida no punto 

1.2.2 (Franxas horarias), observamos que, de xeito similar ao que 

vén acontecendo en anos anteriores,  o 44,55% dos lumes se 

produciron entre as 14:00 e as 22:00 horas. Na gráfica que se inclúe 

a seguir reflíctese a similitude das franxas horarias. 

Obsérvase no gráfico, que a curva resultante das horas de inicio 

dos lumes do período do 04 ao 15 de agosto de 2006 é moi similar á da 

media de horas  resultante dos anos 1998–2005. 

3.2.5. Ámbito xeográfico 

Segundo o exposto no punto 1.3 (Ámbito xeográfico), os 

estudos espazo-temporais dos incendios forestais levados a cabo nos 

últimos anos, mostran unha evidente concentración en certos 

períodos e en determinadas zonas denominadas “zonas de especial 

risco de incendios forestais” e publicadas na Orde da Consellería de 

Medio Ambiente da Xunta de Galicia con data 12 de xullo de 2005,  

(DOG n.º 138). 

Coa finalidade de determinar se os incendios ocorridos en 

Galicia no período do 04 ao 15 de agosto de 2006 continúan 

producíndose nas ditas zonas ou se pola contra houbo unha diferenza 

significativa co que tradicionalmente vén acontecendo, no ANEXO 

XI inclúese un mapa confeccionado polo SITGA (Sistema de 

Información Territorial de Galicia) no que se inclúe o cruzamento 

das zonas afectadas polos lumes, entre o 04 e o 15 de agosto de 2006,  

coas zonas ZER (Orde do 12-xul.-05), co obxecto de apreciar 

graficamente as coincidencias das ZER coas zonas afectadas no citado 

período. 

Da súa visualización podemos concluír que: 

• A reiteración de lumes máis virulenta neste período (A 

Coruña e Pontevedra) coincide, en gran parte, con zonas 

tradicionais de especial risco de incendios. O 50% do total 

das parroquias ZER destas provincias resultaron afectadas 

polos lumes. 

• Zonas de especial risco que tradicionalmente eran 

afectadas polos lumes na provincia de Ourense, non foron 

afectadas polos lumes neste período. 

No mesmo ANEXO inclúese a cartografía do SITGA na que se reflicten 

as zonas de afectación de incendios acumulados superiores a 5 ha 

desde o ano 1998 ata o 2006 así como os acontecidos no 2006; tamén 

se engade a relación de parroquias de especial risco (ZER) afectadas 

polos incendios durante o ano 2006. 

3.2.5.1. Zonas de especial transcendencia 

Pola súa especial importancia derivada do elevado número de 

lumes producidos, extensión e alarma social xerada, estudáronse de 

maneira específica os incendios que afectaron as seguintes zonas: 

3.2.5.1.1. Lumes no concello de Pontevedra 

ANOS LUMES Incendios > 200 Hct. 

1998 166 0 

1999 55 0 

2000 108 0 

2001 50 0 

2002 103 0 

2003 35 0 

2004 68 0 

2005 121 0 

2006 106 

(17 reproducións) 

3 

PERÍODOS CRÍTICOS 
20-31 AGO. 1998 62  

09-20 MAR. 2000 22  

06-17 AGO. 2000 17  

09-20 SET. 2001 10  

23 AGOS. 2002 

03 SET. 2002 

40  

06-17 AGO. 2003 5  

23 XUL. 2004 

03 AGO. 2004 

6  

13-24 AGO. 2005 15  

04-15 AGO. 2006 27 

(3 reproducións) 

3 

(551, 856 e 1.500 ha) 

Da estatística anterior despréndese que, durante o ano 2006, o 

número total de lumes está en consonancia cos anos anteriores, 

mesmo máis baixo (anos 2005, 2000 e 1998), así mesmo en períodos 

punta de anos anteriores producíronse tantos ou máis número de 

lumes que no período crítico do ano 2006  (2002, 2000 e 1998). 

Non se ten coñecemento do “modus operandi” ou das formas de 

producirse os incendios, distintos aos doutros anos que pudidesen 

revelar unha posible intencionalidade manifesta de crear alarma 

social ou obxectivos danosos específicos, non obstante, debido aos 

grandes incendios maiores de 200 hectáreas, as poboacións sentíronse 

alarmadas pola presenza continúa de fume sobre as cidades e as vías 

de comunicación, que nalgúns casos tiveron que ser cortadas. 

Algúns dos incendios, no seu avance imparable, chegaron ás 

poboacións co conseguinte risco para vidas e propiedades, xerándose 

unha grande alarma entre os veciños. 

Unha persoa foi detida pola Garda Civil acusada de provocar 

incendios no concello de Pontevedra o día 09 de agosto, sendo vista 

en varios incendios afastados do seu domicilio no momento de 

producirse, ignorándose a súa motivación última, se ben, é un 

individuo que deambula en solitario polos montes e relacionado co 

consumo de drogas. 

3.2.5.1.2. Península do Morrazo 

O incendio forestal máis grave que afectou a península do 

Morrazo durante os días 04 e 05 de agosto, foi o iniciado en Vilaboa; 

está dentro dos 39 grandes incendios ocorridos na provincia de 

Pontevedra, ao afectar a 1.310 hectáreas de terreo dos municipios 

de Vilaboa e Moaña, os cales quedaron practicamente arrasados polas 

lapas, poñendo en perigo numerosas vivendas que tiveron que ser 

desaloxadas, nalgúns casos ofrecendo resistencia. 

Os labores de extinción víronse dificultados polas condicións 

climatolóxicas, polo desbordamento dos medios e porque as estradas 

de acceso ao lugar se atopaban afectadas en ambas as dúas marxes. 

Por causa do fume do incendio, viuse afectada a autoestrada AP-

9, cortándose a circulación desde as 17,00 h ata as 20,10 h do día 05 de 

agosto, entre os km 137.500 e 147.000, en ambos os dous sentidos, 

desviándose a circulación pola N-550 e N-554. 

Unhas 40 persoas que se atopaban no hotel do Campo de Golf 

Domaio víronse rodeadas polo lume, sen consecuencias persoais, 

sendo auxiliadas por persoal da Garda Civil. 

Dous veciños de Domaio-Moaña, que colaboraron na extinción, 

sufriron queimaduras leves. 

Así mesmo, durante os labores de extinción producíronse 

incidentes entre os bombeiros de Vigo e as brigadas de extinción de 

incendios da Xunta de Galicia; presentouse por estes motivos unha 

denuncia por parte dos bombeiros no Posto da Garda Civil de Moaña 

(Dilixencias policiais 349/06). 

Por este incendio, procedeuse á imputación de dúas persoas 

(Dilixencias n.º 345/06 do Posto da Garda Civil de Moaña), veciños de 

Vilaboa e madeireiros de profesión, os cales estiveran realizando o día 

03 de agosto uns traballos forestais consistentes en cortar e preparar 

troncos de eucalipto para convertelos en vigas de batea, 

provocándose un incendio por imprudencia que sería dado por 

extinguido o mesmo día 03 de agosto, pero debido ao forte vento e 

as altas temperaturas, reavivaríase ao seguinte día coas consecuencias 

xa expostas. 

Ademais deste incendio, e co obxecto de analizar a situación 

xeral da zona, a continuación inclúense datos estatísticos nos que se 

pode comprobar a media dos lumes acontecidos na península do 

Morrazo desde o ano 1991 ao 2005, así como os lumes que se 

declararon no ano 2006 e os lumes que se iniciaron nestas zonas nos 

períodos punta desde 1998 ata o período crítico do ano 2006. 



INFORME SOBRE A INVESTIGACIÓN DE INCENDIOS FORESTAIS EN GALICIA  
VERÁN 2006 

 

-49- 

 

M
A

R
ÍN

 

B
U

EU
 

C
A

N
G

A
S 

M
O

A
Ñ

A
 

V
IL

A
B

O
A

 

In
ce

n
d

io
s 

 
>

 2
00

 h
a 

Media anual 1991-2005 30,1 13,5 31,5 20,9 42,3 - 

Ano 2006 16 (3 R) 6 (2 R) 13 14 (1 R) 18 1 

PERÍODOS CRÍTICOS 

20-31 AGO. 1998 
8 2 7 2 7  

09-20 MAR. 2000 
2 1 4 3 6  

06-17 AGO. 2000 
3 0 6 1 2  

09-20 SET. 2001 
5 2 13 1 12  

23 AGOS. 2002 

03 SET. 2002 
22 1 6 2 9  

06-17 AGO. 2003 
1 2 2 0 3  

23 XUL. 2004 

03 AGO. 2004 
3 0 2 1 8  

13-24 AGO. 2005 
9 1 6 13 16  

04-15 AGO. 2006 
1  0 7 4 (1 R) 4 1 

(1310 ha) 

Dos datos anteriores, conclúese que, tanto o número total de 

lumes ocorridos no ano 2006 na península do Morrazo coma os 

ocorridos no período crítico, en comparación cos períodos punta de 

anos anteriores, está en consonancia co que tradicionalmente vén 

acontecendo e mesmo por debaixo do ocorrido nalgúns anos 

precedentes. 

Dos ditos datos despréndese unha diminución na 

proliferación de lumes e, polo tanto, da actividade criminal. 

Con relación aos incendios ocorridos entre o 4 e o 15 do mes de 

agosto de 2006 na península do Morrazo, como se pode comprobar na 

táboa anterior (datos extraídos dos parametrizados da Consellería do 

Medio Rural), no concello de Marín, demarcación do CNP, do total de 

16 lumes declarados, incluídas as reproducións, soamente se produciu 

1 no período crítico. 

En Bueu do total de 6 lumes, incluídas 2 reproducións, non se 

declarou ningún no período crítico do 04 ao 15 de agosto. 

En Cangas, do total de 14 lumes, a metade aconteceron nesas 

datas. 

En Moaña, do total de 14 lumes, incluíndo 1 reprodución,  

aconteceron 4 no período punta, incluíndo 1 reprodución. 

En Vilaboa, do total de 18 lumes, soamente ocorreron 4 nesas 

datas. 

3.2.5.1.3. Santiago de Compostela 

Os incendios en Santiago de Compostela (50 no período do 04 ao 

15 de agosto), causaron unha especial alarma e inseguridade pola 

súa proximidade e evolución, especialmente debido ao fume, cara as 

vivendas e os núcleos de poboación. 

Da análise dos detidos pola Garda Civil e pola Policía (6 persoas) 

por provocar lumes, concretamente, en Santiago de Compostela e en 

zonas próximas (Ames, Teo), os cales puxeron en perigo vivendas, 

persoas e vías de comunicación no período crítico do mes de agosto, 

despréndese que as súas accións foron o resultado de diferentes 

motivacións, entre elas a de causar danos e alarma social, 

actuando individualmente (a excepción de dous individuos que 

actuaron de maneira conxunta, un deles menor), sen ningunha 

relación entre eles, concerto ou planificación anticipada; tampouco 

entre os seus móbiles se atoparon motivacións políticas, económicas 

ou sociolaborais: 

• A un dos detidos pola Garda civil (Dilixencias policiais 

89/2006 do Servizo de Protección da Natureza da Garda 

Civil (SEPRONA), remitidas ao Xulgado de Ordes), 

impútanselle incendios que afectaron a Val do Dubra, 

Ames e Santiago de Compostela, nesta última localidade 

próximos ás casas; o dito detido padece unha enfermidade 

depresiva grave, está sometido a tratamento e estimúlase 

co lume e coa participación na súa extinción. Coñece o seu 

uso e comportamento por ter traballado en labores 

relacionados con el. 

• Outros dous detidos que actuaron xuntos son familiares, 

un deles menor; proceden dun sector social próximo á 

marxinalidade e as súas motivacións son o resentimento 

social e a provocación de alarma (Dilixencias policiais da 

Unidade adscrita do CNP 391-I remitidas aos xulgados de 

Santiago de Compostela). 

• Un cuarto detido, pola Unidade adscrita do CNP, trátase 

dun sesaxenario (Dilixencias policiais 534-I remitidas ao 

Xulgado n.º 3 de Santiago de Compostela); ocasionou un 

incendio no municipio de Teo o 07 de agosto que puxo en 

perigo vivendas na aldea de Regoufe, entre elas a do 

propio autor dos feitos, e obrigou a cortar o tráfico en vías 

de comunicación, afectando finalmente 450 ha de monte 

raso e arborizado. Foi denunciado polo seu propio fillo; 

ten problemas familiares e o incendio produciuse despois 

dunha discusión coa súa muller. Na súa manifestación 

declarou que tirara unha cabicha acendida. 

• Por parte do CNP detívose o 07 de agosto a unha persoa de 

59 anos (Dilixencias policiais 4710), con perfil asocial e 

desavinzas cos seus veciños, sendo aparentemente a súa 

motivación última, para cometer un incendio que puxo en 

perigo vivendas en Santiago de Compostela, a eliminación 

de maleza de predios por onde adoitaba pasear co seu 

can. 

• Outro detido (Dilixencias n.º 414 da Unidade adscrita do 

CNP para os xulgados de Santiago de Compostela), 

relacionado cos incendios de Santiago e zonas próximas 

que puxeron en perigo vivendas e persoas, trátase dun 

individuo de 38 anos de idade con problemas psiquiátricos 

que finalmente foi ingresado nun centro especializado. 

Por outra banda, á hora de valorar a dimensión e as 

consecuencias dos incendios en Santiago de Compostela, cómpre ter 

en conta a vulnerabilidade  poboacional do dito concello. 

Segundo recolle o Plan INFOGA 2006 da Consellería do Medio 

Rural, a vulnerabilidade poboacional dunha determinada zona 

pódese entender como o grao de fraxilidade que presenta unha 

poboación determinada ante o posible suceso dun incendio forestal. 

Para o territorio galego, esta vulnerabilidade interpretouse, no 

marco do Plan INFOGA, a partir do indicador “CONTIGÜIDADE” 

entendido, para cada concello, como o perímetro común entre 

espazos forestais e urbanos nel. 

Contigüidade= ∑ perímetro común urbano/forestal 

Deste xeito, a “contigüidade” interpreta o nivel de 

proximidade ou contacto entre os terreos forestais e os urbanos, de 

maneira que a maior contigüidade maior vulnerabilidade poboacional. 

No Plan INFOGA recóllense os intervalos e categorías establecidos 

para valorar a vulnerabilidade poboacional de cada concello e obter a 

cartografía correspondente; segundo os valores dados, a 

vulnerabilidade poboacional gradúase en moi baixa (0-5 km), baixa (5-

10 km), moderada (10-25 km), alta (25-35 km) e moi alta (35-76 km). 

Santiago de Compostela pertence aos concellos de Galicia con 

vulnerabilidade poboacional moi alta; ten asignada unha 

vulnerabilidade total e prioridade de defensa extremas (ANEXO 

XII). 

O Distrito Forestal III-Santiago-meseta Interior, composto 

polos concellos de Santiago de Compostela, Ames, Boqueixón, Brión, 

Teo, Vedra, Arzúa, Frades, Mesía, O Pino, Touro, Melide, Boimorto, 

Santiso, Sobrado, Toques, Ordes, Cerceda, Oroso, Tordoia, Trazo e Val 

do Dubra, ten unha superficie total de 229.584,43 ha, das cales  

113.402,41 (49,40%) posúen unha vulnerabilidade poboacional que 

vai de moderada a moi alta, das cales 62.064,97 (27% respecto do 

total) corresponden a unha vulnerabilidade alta ou moi alta. 

Por conseguinte, unha vulnerabilidade poboacional moi alta leva 

consigo, por unha banda, o aumento dos riscos de ignición tanto por 

neglixencias coma por condutas intencionadas; por outra, supón que, 

desde o punto de vista da extinción dos incendios que non se 

controlan nos primeiros momentos, obrigue os directores das tarefas 

de extinción a priorizar os recursos cara a defensa da vida humana e 

dos bens materiais. 

Este feito condiciona a utilización da gran maioría dos medios 

de extinción, obrigándoos a adoptar unha estratexia de “defensa” 

en lugar de “ataque”, o que provoca, consecuentemente, que a 

probabilidade de que o incendio forestal se faga maior aumente. 

Ademais, Santiago de Compostela é unha zona tradicional de 

risco, en canto á reiteración e virulencia dos lumes ─incluída nas 

ZER ─.  

Se a todo isto lle engadimos as especiais circunstancias 

meteorolóxicas que se produciron e mantiveron durante o 04 ao 15 

de agosto de 2006, temos unhas condicións propicias para que os 

lumes que se inician na interface urbano-forestal, por diferentes 

motivacións (intencionados, limpeza da maleza que se aproxima ás 

vivendas, queima de restos agrícolas en hortos estremeiros ás casas e 

ás zonas de acceso a estas, etc.), non se controlen e facilmente lle 

causen alarma á poboación pola súa proximidade, e provoquen 

perigos para vivendas e persoas. 

Por outra banda, a dispersión e a incursión caótica das 

estruturas urbanas no monte (vivendas, hoteis, albergues, zonas de 

acampada, etc.) é común en moitas zonas do territorio galego, 

provocando a expansión da interface urbano-forestal e contribuíndo, 

polo tanto, non só a aumentar os riscos de ignición senón tamén a 

aumentar os riscos para persoas e bens e a probabilidade de que o 

incendio forestal se faga máis grande de acordo, como quedou 

anteriormente exposto, coas diferentes estratexias de extinción que 

hai que aplicar. 

3.2.5.1.3. Aeroporto da Lavacolla (Santiago de Compostela) 

Con data do 9 de agosto, o presidente do Goberno visitou Galicia 

con motivo da vaga de incendios que se iniciara o día 4. O xefe de 

Goberno desprazouse en avión procedente de Lanzarote desde 

onde salíu ás 13:55 horas, aterrando no aeroporto da Lavacolla ás 18:00 

horas. 

Entre as 17:54 e as 21:24 horas, o aeroporto mantivo cerrada ao 

tráfico aéreo a pista número 35, debido ao fume procedente do 

incendio iniciado na parroquia de Pereira (San Miguel) do municipio 

do Pino. 

Este incendio, do que o SEPRONA da Comandancia da Coruña 

instruíu o informe n.º 103/2006, remitido ao fiscal xefe do TSXG e ao 

fiscal coordinador de incendios de Galicia, iniciaríase a unha distancia 

de 2–3 km do aeroporto entre as 15:00 e as 15:30 horas do día 09-ago.-

06, no monte anexo ao lugar de Vilachá, parroquia de San Miguel de 

Pereira, correspondente ao termo municipal do Pino (A Coruña), foi 

controlado ás 17:15 horas do día 10 de agosto e extinguido ás 20:00 

horas do mesmo día. 

O lume afectou un total de 326 ha, das que 290 son de arboredo 

e 36 de monte raso e estendeuse ata acadar unha distancia de 500 m 

do perímetro do aeroporto. 

A expansión do incendio en dirección ao aeroporto viuse 

favorecida polas condicións meteorolóxicas ao soprar o vento en 

sentido favorable desde o foco de inicio cara o perímetro do recinto 

aeroportuario. 

Datos xerais sobre o incendio 

Segundo o parte de incendios elaborado polo axente forestal 

─director de extinción─, o servizo de incendios forestais (085) avisa o 

persoal de extinción da existencia do incendio ás 15:55 horas do día 

09-ago.-06, o persoal e medios chega ao lugar dos feitos sobre as 16:35 

horas, estimando como a hora do inicio entre as 15:00 e as 15:30 

horas, e dá por finalizada a extinción ás 20:00 horas do día 10-ago.-06. 

SUPERFICIE QUEIMADA: se ben no parte de incendios se constata a 

afectación de 150 ha de superficie arborizada (eucalipto e piñeiro), así 

como 20 ha de rasa, nun informe posterior do Distrito Ambiental III de 

Ordes ─Santiago/meseta interior─, rectifícase, indicando unha 

superficie afectada de 326 ha, das cales 290 foron de arboredo 

(eucalipto, piñeiro e carballo) e 36 ha en raso. 

SITUACIÓN E DESCRICIÓN: a zona afectada polo incendio está 

encadrada nos seguintes límites: 

• NORTE: pista forestal e, a continuación, monte arborizado 

de propiedade particular, próxima á aldea de Vilachá-

Pereira-O Pino. Trátase da zona de inicio do incendio. 

• SUR: pista forestal e, a continuación, monte arborizado 

(monte de Loureda-municipio de Boqueixón). 

• LESTE: monte da Pereira, Bama-municipio de Touro. 

• OESTE: monte arborizado, inmediacións do lugar de Castro-

O Pino. 

 

DATOS METEOROLÓXICOS DO DÍA 09-ago.-06: 

Os datos meteorolóxicos foron rexistrados pola estación 

meteorolóxica de Santiago-Eoas (Santiago de Compostela). 

• VENTO: sobre as 15:30 horas (inicio aproximado do 

incendio) a velocidade media do vento era de 7,2 m/s = 

25,92 km/h, sendo a dirección de procedencia Nordeste. 

• HUMIDADE: a humidade relativa ás 15:30 horas era do 32%. 

• TEMPERATURA: 29,1º C, ás 15:30 horas. 

• HUMIDADE BÁSICA DO COMBUSTIBLE LIXEIRO MORTO (HCLM): 

considerando unha temperatura de 29,1º C, ás 15:30 horas, 

e unha humidade relativa do 32%, obtense unha 

humidade básica do combustible fino e morto do 5%, 

humidade que está moi por debaixo da denominada 

tecnicamente de combustión (12%), acadando con iso 

unha probabilidade de ignición (estima a probabilidade de 

que unha faísca ou unha brasa, ao caer sobre o 

combustible lixeiro morto, poda inflamalo) do 60%, sendo 

polo tanto a interpretación do índice de perigo para ese 

día de ALARMA (perigo alto). 

Punto de inicio/n.º de focos 

Unha vez coñecidos os datos meteorolóxicos presentes durante 

o transcurso do incendio, continuose a investigación procedendo a un 

recoñecemento xeral da zona percorrida polo lume, realizando un 

estudo da xeometría da área afectada por este, graos de 

carbonización nos combustibles afectados, desde diferentes puntos 

da superficie queimada, para confirmar o comportamento do lume 

mediante os distintos indicadores de dirección e sentido de 

propagación do incendio, na superficie de estudo denominada área 

de inicio. 

A dita área de inicio corresponde a unha zona situada ao norte 

do incendio, próxima a unhas pistas forestais cerca da poboación de 

Vilachá-Pereira-O Pino, que dan acceso ao interior do monte, na cal o 

combustible era abundante e posuía continuidade e un alto grao de 

inflamabilidade. 

Tras efectuar un exame da totalidade da área estimada como de 

inicio, non se logra determinar o/s punto/s exacto/s, orixe do incendio, 

non atopando tampouco ningún medio de ignición co que se 

pudiese iniciar o incendio. 

Non obstante, no parte de incendio, cuberto polo director de 

extinción (axente forestal), especifícase a existencia dun só foco. 

Cadro de indicadores de actividade 

• Intencionalidade. 

• Caza e animais salvaxes. 

• Non se atopa o medio de ignición. 

• Hora de inicio do incendio coincidente coas horas do día de 

máis calor. 

• Área de inicio próxima a pistas forestais e preto do núcleo de 

poboación de Vilachá-Pereira-O Pino. 

• Zona de afectación: masa forestal. 

• Presenza de TECORES. (C-10149 A MAGDALENA-O PINO e C-10111 

TOURO) 

Situacións de perigo para poboacións, bens e medio natural 

Non se ten coñecemento de que neste incendio se producisen 

situacións de risco para as persoas, máis alá do inherente aos labores 

de extinción para o persoal que participou neles. 

Tampouco se ten constancia de situacións de risco para bens 

materiais. 

Trátase dun incendio de considerables dimensións; a zona 

percorrida polo incendio non se atopa incluída en ningún espazo 

natural protexido. 

Así mesmo, non se ten constancia da presenza na zona de 

ningunha especie de fauna ou flora declarada en perigo de extinción.  

Posible causa e motivación 

Descártase a causa natural, o uso de artificios pirotécnicos, o 

tendido eléctrico, as actividades ferroviarias, os vertedoiros activos, 

etc. 

Tras estudar expresamente se o incendio se orixinou co fin 

primordial de afectar o aeroporto da Lavacolla-Santiago de 

Compostela, onde aterraba o avión no que viaxaba o presidente do 

Goberno, e trasladarlle á opinión pública alarma social, sensación de 

caos e inseguridade cidadá, descártase esta motivación, xa que o 

incendio se iniciou nun único foco, a unha distancia bastante afastada 

do aeroporto (a uns 2,5 km en liña recta do perímetro do aeroporto), 

nunha zona na que nin sequera se avistan as pistas pola orografía 

accidentada existente, chegando o lume, como consecuencia do 

desenvolvemento e evolución do incendio, favorecido polas 

condicións meteorolóxicas, aproximadamente a unha distancia de 

medio quilómetro da cola do citado aeroporto, cuxas pistas foron 

afectadas polo fume. 

Ese día o vento sopraba de nordeste cara sudoeste, e para que a 

propagación do incendio fose directamente cara o aeroporto, o 

vento debería ser predominantemente do leste con dirección cara o 

oeste, que é onde se atopa situado o aeroporto con respecto á aldea 

de Vilachá (orixe do incendio), polo tanto a afectación que sufriu o 

aeroporto, foi debida ao fume que proviña da fronte do incendio que 

chegou a uns 500 m da cola sudoeste do aeroporto.  

Os incendios que afectaron o termo municipal do Pino, no 

período comprendido entre o día 4 e o 14 de agosto, inícianse o 

mesmo día 4 cun incendio na parroquia do Pino–San Vicente, cunha 

extensión afectada de 20 hectáreas.   

A produción de incendios continúa os días: 5 (1 incendio-1 ha), 

7 (1 incendio-0,04 ha), 8 (3 incendios-7,20 ha), 9 (2 incendios-170,05 ha), 

10 (1 incendio-5,5 ha), 11 (1 incendio-10 ha), 12 (2 incendios-1,80 ha), 13 

(1 incendio-6 ha) e 14 (1 incendio-0,15 ha). 

Tras realizar entrevistas con veciños e testemuñas ademais 

doutras dilixencias, non se consegiu obter datos sobre persoas e/ou 

vehículos sospeitosos. 

Conclusións 

O día 09-ago.-06 existían unhas condicións meteorolóxicas 

caracterizadas por un vento dominante do nordeste, cunha 

velocidade de 26 km/h, xunto cunha humidade relativa do 32%, que 

fixo que o combustible fino morto tivese unha humidade do 5%. 

A dita humidade do combustible fino e morto era a suficiente 

para que estivese dispoñible para arder coa simple aplicación dunha 

fonte de calor exterior, e para que posteriormente se propagase o 

incendio. 

Debido á dirección do vento e á disposición física do terreo, o 

lume propagouse en dirección sur/sudoeste. (O aeroporto atopábase 

en dirección oeste con respecto ao punto de inicio). 

A superficie afectada polo incendio foi de 326 ha das que 290 

foron en arboredo (255 ha de eucalipto, 31 ha de piñeiro e 4 ha de 

carballo), así como 36 ha en monte raso. 

Nesta zona e no devandito lugar, non se produciron fenómenos 

meteorolóxicos (raios) que pudiesen causar o incendio; non existiu 

ningún incendio activo ese día nas proximidades, polo que se descarta 

o fenómeno da emisión de focos secundarios por faíscas; tampouco 

existen indicadores de actividades neglixentes ou accidentais. 

Polo tanto, infírese que o lume se debeu de iniciar por unha 

fonte de calor non natural e de xeito intencionado. 

Polos motivos expostos anteriormente, o incendio en cuestión 

non sería orixinado cunha intencionalidade manifiesta de crear alarma 

social ou sentimento de inseguridade cidadá no aeroporto santiagués, 

descartando polo tanto, neste caso concreto, unha posible nova 

tipoloxía de incendios que revelarían unha intencionalidade e unha 

motivación nova. 

Na mesma parroquia de Pereira, producíronse outros incendios 

forestais en días anteriores e posteriores. 

3.2.5.1.5.  O Barbanza 

A comarca do Barbanza (A Coruña), é unha zona que 

tradicionalmente concentra incendios forestais de maneira reiterada, 

vinculados principalmente á rexeneración de pasto para o gando (no 

Barbanza estímase, tendo en conta tanto os censados coma a 

estimación dos non censados, que aproximadamente 5.000 cabezas 

de gando se crían soltas nos montes), e aos conflitos entre 

propietarios de montes e executores dalgúns aproveitamentos, 

ademais das neglixencias no uso do lume nos terreos forestais e 

agrícolas. 

Debido a esta problemática, a Orde do 12 de xullo de 2005, pola 

que se declaran as zonas de especial risco de incendios forestais, inclúe 

no Distrito IV-BARBANZA 51 parroquias de especial risco de incendios, 

correspondentes a 11 concellos (Boiro, Dodro, Lousame, Negreira, 

Noia, Padrón, Pobra do Caramiñal, Porto do Son, Rianxo, Ribeira e 

Rois). 

Durante o período do 04 ao 15 de agosto de 2006, igualmente 

O Barbanza foi o distrito que maior número de lumes concentrou, 

constituíndo estes o 30% do total do período na provincia da Coruña. 

Desta porcentaxe de lumes ocorridos no Barbanza, o 93% 

aconteceu nalgún dos concellos enumerados anteriormente, que 

teñen no seu termo parroquias de especial risco, e o 67% iniciáronse 

concretamente en parroquias de especial risco de incendios forestais. 

Na comarca do Barbanza e soamente referidas aos incendios do 

mes de agosto, practicáronse 3 detencións de presuntos autores de 

incendios forestais que afectaron a gran superficie forestal e que 

puxeron en perigo vivendas e vías de comunicación, entre elas a 

autoestrada AP-9, obrigando ao corte do tráfico nelas. 

Estes individuos actuaron individualmente e as súas motivacións 

están relacionadas co abuso do alcohol, a eliminación de matogueira, 

a obsesión polo lume e certos desequilibrios psicolóxicos e o 

resentimento social. 

Un dos incendios máis devastadores rexistrados no Barbanza o 

día 10 de agosto (Dilixencias policiais 36/06 do Equipo de Policía 

Xudicial e do SEPRONA de Noia), que afectou unhas 800 ha de monte 

raso e arborizado dos municipios de Dodro e Rianxo, poñendo en 

perigo vivendas e vías de comunicación, foi provocado por un veciño 

de Noia de 27 anos, natural de Catoira-Pontevedra, que residía no 

citado municipio porque tiña antecedentes por violencia doméstica 

contra os seus pais e pesaba sobre el unha orde de arredamento, 

debendo abandonar o domicilio familiar. 

Trátase dunha persoa violenta, con certo trastorno da 

personalidade e con problemas coas drogas, que estivo en 

tratamento. 

Esta persoa foi detida no ano 1999 pola Unidade adscrita do 

CNP, acusado de provocar unha vintena de incendios na súa localidade 

natal.  

Nese ano, apuntárase ás listas para formar parte das cuadrillas de 

extinción e finalmente non foi contratado, barallándose esta 

circunstancia como unha das motivacións, xunto co seu perfil 

psicosociolóxico, para provocar lumes. 

3.2.5.1.6. Lumes na AP-9 

No período comprendido entre o 04 ao 15 de agosto de 2006 a 

autoestrada AP-9 viuse afectada por distintos incendios que, 

principalmente polos efectos do fume, provocaron o corte da 

circulación en diversas ocasións, polo que se realizaron as xestións 

oportunas co obxecto de determinar se nestes incendios houbo unha 

especial intencionalidade de afectala e crear alarma social. 

Os parámetros que se valoraron, tendo en conta as dilixencias 

instruídas, foron: 

• Proximidade da área de inicio á vía, con obxecto de 

determinar se o incendio afecta a AP-9 como resultado do 

avance e proporcións do incendio ou como resultado de 

que se iniciase nas súas marxes. 

• Accesibilidade e cadro de indicadores de actividade da 

área de inicio, valorando, naqueles casos cuxa situación 

estivese próxima á autoestrada, se é o resultado de 

neglixencias ou intencionado e, no caso de ser 

intencionado, a concorrencia doutras motivacións, 

segundo as actividades e conflitividade da zona. 

Os incendios forestais iniciados no concello de Padrón (A Coruña) 

e que afectaron a AP-9, entre os días 7 ao 11 de agosto-2006, 

orixináronse e evolucionaron do seguinte xeito (segundo Dilixencias 

policiais 288/06 do Posto de Padrón): 

A) O primeiro dos incendios, e o máis importante, iniciouse en 

Carcacía xunto á planta de extracción de auga do río Ulla e a AC-242, 

entre as 14:00 e as 14:30 horas do día 07 de agosto, en zona de monte 

raso a escasos metros do leito fluvial (zona que dista uns 2 km en liña 

recta da AP-9), subindo cara a crista do monte xunto ao parque eólico 

de Meda; cortouse a AC-242 en espazos alternos desde as 14:30 ás 22:00 

horas en, cando menos, 5 ocasións e deu orixe a que na poboación de 

Herbón se producise un perigo real contra as persoas e as 

propiedades. Foi precisa a evacuación dunhas 7 casas con polo menos 

25 persoas, queimándose invernadoiros, cerramentos e arredores 

dalgúns bens mobles. 

O dito lume, sobre as 22:30 h, provocou que se cerrase a AP-9 en 

ambos os dous sentidos de circulación por alcanzar os viais.  

Desde o inicio, auspiciado polo vento reinante sur, o incendio 

discorreu pola parroquia de Herbón, alcanzando os lugares de Herbón, 

Rego da Manga e A Igrexa; pola parroquia de Iria Flavia pola crista do 

monte (lugares de Arretén, O Roucón e Porta dos Mariños), en 

dirección norte a ambos os dous lados da AP-9 e  cara a parroquia de 

Santa María de Cruces. 

B) O martes día 08 proseguiu en dirección oeste, (alcanzando as 

parroquias de Padrón, lugar da Matanza, polígono industrial da Picusa) 

e norte (cara a parroquia de Iria Flavia, lugares de Arretén, O Roucón, 

A Pousa, Quintáns e Porta dos Mariños, lonxitudinalmente á N-550 e 

desde a parroquia de Cruces, lugares do Pedroso do Norte, O Pedroso 

do Vendaval, Os Muiños, Queiruga, A Escravitude e Cruces, onde se 

uniu con outro incendio. 

C) Outro dos incendios, que afectou a AP-9, é o orixinado 

igualmente no tramo horario das 14:00-14:30 h, na parroquia de 

Herbón pero na outra marxe do río Ulla, a uns 500 metros do 

primeiro, e a unha distancia maior da AP-9, alcanzando no día 07 o 

lugar de Cortiñas con risco grave para as persoas e os bens. Afectou os 

arredores de vivendas, cerramentos, invernadoiros e foi preciso 

evacuar a diversas persoas das súas vivendas ata que se garantiu a súa 

seguridade. 

O devandito lume discorreu de oeste a leste e de abaixo-arriba, 

dirección Pontevedra, en zona de monte arborizado con eucalipto 

duns 20-30 anos, non véndose afectado polo vento por estar ao abrigo 

da ladeira da montaña. Proseguiu o día 08 pola crista do monte, 

alcanzando os lugares de Bandía-Carcaía, A Rocha, A Igrexa, Confurco, 

Morono e Os Condes da parroquia de Herbón, xerando perigo para 

persoas e bens, e continuando dirección Pontevedra. 

D) Un tercer incendio, que afectou a AP-9, introduciuse no 

termo de Padrón a través da parroquia de Carcacía, desde o lugar de 

Rarís e Luou (Teo), ás 15:30 horas do día 07. Prosegiu a media tarde 

polos lugares de Cruxeiras de Arriba, Cruxeiras de Abaixo, Berxaos, 

Rumille, Sande e Guimaráns, a través da crista do monte en dirección 

sur cara outros lugares de Carcacía, Teo e Cesures (Pontevedra). Esta 

fronte adentrouse na parroquia de Carcacía, alcanzando os lugares de 

Xoane, Sinde, O Outeiro e Rial, uníndose ao primeiro dos incendios o 

martes día 08 de agosto e ao segundo dos incendios descritos o 

mércores día 9 de agosto. 

E) O mércores día 09 de agosto continuaban activos os tres 

incendios, manténdose o primeiro nos lugares do Roucón, A Pousa e 

Quintáns, o segundo nos lugares de Morono, Confurco e Os Condes e o 

terceiro en Bandín e Sinde, desembocando o segundo e o terceiro na 

localidade de Cesures (Pontevedra), provocando o corte da PO-214 

(km 1,5–3,5) e da AP-9 (PK 98 dirección Pontevedra). 

Ao longo da tarde do día 09 sucedéronse numerosas 

reproducións, impedindo que se deran por extinguidos. 

F) O xoves día 10 de agosto, soamente se mantivo activa unha 

reprodución na parroquia de Carcacía-Berxaos, no límite de Padrón 

con Teo. 

G) O venres día 11 de agosto producíronse novas reproducións 

na parroquia de Carcacía, lugar de Bandín e na parroquia de Santa 

María de Cruces, lugar de Pazos. 

H)  O día 15 de agosto, ás 00,10 horas, recibíronse na Central COS 

da Garda Civil, varias chamadas informando de que na entrada da AP-9 

(Padrón), acababa de comezar un incendio forestal que ameazaba as 

casas. Comprobada esta incidencia, tratábase do reavivamento de 

rescaldos dos lumes anteriores, converténdose nun pequeno lume 

que foi extinguido sen maior problema á altura do quilómetro 93.500 

da AP-9 á altura da peaxe de Padrón.  

A autora dun destes incendios iniciado o día 07 de agosto, no 

lugar de Cortiñas, da parroquia de Herbón-Padrón, que obrigou a 

cortar a autoestrada AP-9 (A Coruña-Vigo) en ambos os dous sentidos e 

puxo en perigo varias vivendas, foi detida pola Unidade adscrita do 

CNP ─Dilixencias 514 do Grupo de Incendios de Santiago, remitidas ao 

Xulgado de Padrón─, tratándose dunha muller de 63 anos que 

recoñeceu a súa autoría no incendio ao prender lume para limpar 

unha leira. 

I) O día 07 de agosto de 2006, recibiuse unha chamada ás 14:10 

horas, dunha persoa que non se identificou, que infomaba de que na 

AP-9, P.K. 55´000, nas proximidades de Sigüeiro, o lume ameazaba a 

citada vía. Este lume iniciouse nos montes situados nas 

proximidades da estrada que une Sigüeiro coa Lavacolla, 

desprazándose ata afectar a peaxe Sigüeiro-Santiago da autoestrada 

AP-9 na súa marxe dereita con sentido A Coruña. Como consecuencia 

deste lume, cortouse a autoestrada ás 15:00 horas, desviando a 

circulación cara a N-550. 

L) O día 08 de agosto ás 23:59 horas, a Comisaría do CNP de 

Santiago de Compostela, informou a Central COC-Garda Civil de que 

tivera unha chamada dunha muller, que os informou de que os 

ocupantes dunha furgoneta prendían lume no P.K. 60 da AP-9 e fuxían 

a continuación con dirección á Coruña. 

Postos en contacto co Centro de Control e Mantemento da 

autoestrada, participou que sobre as 23:30 horas tiveron que apagar 

incendios que afectaron soamente a medianeira nos PK 53 e 60, 

respectivamente, que quedaron extinguidos ás 01:00 horas. 

Ás 1,00 horas, o CNP da Coruña logrou interceptar a furgoneta á 

altura da ponte elevada de Vilaboa-Culleredo, a cal ía ocupada por 5 

persoas; trátase dunha furgoneta a nome dunha empresa de 

subministracións e almacenaxe con domicilio na Coruña. 

Tras identificar os seus ocupantes, de ningún deles figuraban 

antecedentes. O CNP, solicitou o Equipo de Atestados da Garda Civil de 

Tráfico, ao presentar o condutor da furgoneta síntomas de 

encontrarse baixo os efectos do alcohol. Realizada a proba pola 

Garda Civil, deu un resultado de alcoholemia positiva, cunha taxa de 

alcohol de 0,72 miligramos por litro de aire expirado, tramitándose a 

correspondente denuncia. 

En relación coa súa participación no incendio da medianeira da 

AP-9, e tras realizar as correspondentes averiguacións coa persoa que 

alertou dos feitos, non se atoparon indicios suficientes que os 

relacionasen co incendio, polo que o CNP procedeu a súa posta en 

liberdade. Non obstante, o dito Corpo procedeu á intervención dos 

seguintes efectos atopados en poder das persoas relacionadas, por se 

fosen de utilidade para posteriores investigacións: catro acendedores 

e unha lata de aceite Repsol-Diesel. 

Ao día seguinte ─09 de agosto─, o CNP remitiulle á Garda Civil 

copia das dilixencias instruídas para a realización das xestións e, de ser 

o caso, investigacións complementarias procedentes. 

Á vista das dilixencias do CNP, compoñentes da Unidade 

Orgánica de Policía Xudicial da Comandancia da Coruña iniciaron as 

averiguacións  complementarias e novas declaracións á denunciante 

co obxectivo de clarificar totalmente a posible participación dos 

citados individuos no incendio da medianeira da autoestrada AP-9, 

investigacións que finalmente descartaron a participación dos 

ocupantes da furgoneta nos incendios da AP-9 anteriormente 

sinalados. 

A razón de desbotar os investigados como posibles autores do 

incendio da AP-9 debeuse a que, por unha banda, a testemuña na súa 

declaración manifestou que non observou que os ocupantes do 

vehículo se achegasen á marxe dereita, onde se atopaban os focos do 

incendio, nin que prendesen lume na mesma zona; doutra, o Centro 

de Control e Mantemento da autoestrada, informou de que o lume 

comenzara sobre as 19:30 horas do día 08 de agosto, á altura dos 

puntos quilométricos 53 e 60, e que posteriormente se reavivou 

durante a madrugada. En canto aos ocupantes da furgoneta, eran 

todos eles veciños da Coruña, traballadores nunha empresa con 

domicilio social en Pocomaco (A Coruña), neses días atopábanse 

realizando actividades propias do seu traballo no Porriño 

(Pontevedra), regresando á Coruña no momento da súa identificación. 

Respecto do contido da garrafa Repsol-Diesel atopada, tras a 

súa análise desprendeuse que se trataba de aceite sintético para 

motores diesel, descartándose que fose utilizado como acelerante. 

As actuacións e as investigacións realizadas formalizáronse nas 

seguintes dilixencias: 

• Dilixencias n.º 54059-06 do CNP, remitidas ao Xulgado de 

Instrución n.º 1 da Coruña. 

• Dilixencias n.º 108-2006, do Grupo de Delitos contra o 

Patrimonio da Unidade Orgánica de Policía Xudicial da 

Garda Civil, remitidas ao Xulgado de Instrución n.º 1 da 

Coruña. 

M) O día 11 de agosto de 2006, ás 9:12 horas, recibiuse noticia 

dun foco próximo ao km 51’500 da AP-9 sentido Santiago, que unha 

vez comprobado, resultaron ser os rescaldos dun incendio que se 

producira en días anteriores a unha distancia de 4 km da autoestrada. 

N) O día 12 de agosto de 2006, ás 15:27 horas, recibiuse unha 

chamada  que informaba de que, na medianeira da AP-9 ─km 62─, 

existía un incendio. Este lume afectou unicamente á devandita zona 

da autoestrada. Foi abordado e extinguido polos equipos de extinción 

da empresa AUDASA, descoñecéndose se tivo unha orixe intencionada 

ou se tratou dunha neglixencia. 

Continuando cos incendios que afectaron a autoestrada AP-9, no 

traxecto que discorre pola provincia de Pontevedra identificáronse 3 

incendios de relevancia acaecidos na comarca do Salnés, no período 

de estudo entre o 4 e o 15 de agosto. A Xefatura Provincial de 

Incendios de Pontevedra informou por medio do xefe do Distrito XIX 

de que os incendios identificados se iniciaron nos tres casos en 

zonas interiores e non nas proximidades das marxes das 

autoestradas. 

Ñ) Igualmente, localizáronse varios incendios que afectaron as 

inmediacións da AP-9 ao seu paso polo concello de Caldas de Reis 

(Pontevedra),  sobre os que se determinou o seguinte: 

• Incendio próximo á localidade de Saiar; efectuáronse 

xestións que apuntaron á motivación de afectar unha 

masa forestal próxima por problemas entre veciños 

debido á concentración parcelaria. Este incendio foi de 

escasa entidade e en ningún momento houbo risco de 

afectar a normal circulación de vehículos pola autoestrada. 

No dito lugar, en anos anteriores, xa houbo intentos de 

lumes. 

• Lume iniciado o día 10-ago.-06 ás 13:40 horas na parroquia 

de Carracedo, termo municipal de Caldas de Reis, que 

finaliza o día 12-ago.-06 ás 21:00 horas e afecta 100 

hectáreas de arboredo e proximidades da AP-9, debido á 

súa evolución. 

• O día 10 de agosto, recibiuse a noticia dun incendio na 

peaxe da autoestrada AP-9 de Caldas de Reis, 

concretamente na parte traseira da nave industrial de 

SEUR; o Posto da Garda Civil de Caldas de Reis instruíu as 

Dilixencias policiais 436/06, descartándose, polo lugar de 

inicio, a intención de afectar a AP-9. 

O) O día 10-ago.-06, ás 7:45 horas, comezou un incendio forestal 

na parroquia de Setecoros, termo municipal de Valga, que finalizou ás 

22:00 horas do día 11 de agosto, afectando 400 hectáreas de arboredo 

e 75 de raso, nas aldeas de Cedelo, Raxoi, As Laceiras, Pedrafita, O Pino, 

Baño e Setecoros, situadas en ambos os dous sentidos da AP-9. 

(Dilixencias policiais 171/06 do Posto da Garda Civil de Valga). Este 

afectou a autoestrada como resultado da sua evolución 

desfavorable, non podendo evidenciarse obxectivamente unha 

relación entre a súa comisión e o desexo de alcanzar a AP-9. 

P) A ambos os dous lados dun camiño da localidade de Cabral-

Vigo, próximo á autoestrada AP-9, foi sorprendida e posteriormente 

detida unha persoa que causaba un lume a ambos os dous lados do 

camiño, non chegando a estenderse por ser apagado 

inmediatamente; ignórase a motivación última, non obstante, puido 

comprobarse que o dito individuo presentaba aparentes alteracións 

psíquicas ademais de padecer problemas de alcoholismo. 

Tal e como se mencionou no punto 3.2.5.1.2 (Península do 

Morrazo), o incendio forestal máis grave que afectou a península do 

Morrazo durante os días 04 e 05 de agosto, foi o iniciado en Vilaboa; 

por causa do fume do incendio, viuse afectada a autoestrada AP-9 

debido ás grandes dimensións que acadou, cortándose a circulación 

durante máis de tres horas nun tramo duns 10 km, obrigando a 

desviar esta. Como autores por unha imprudencia grave, imputouse a 

dúas persoas que realizaban traballos forestais. 

Polo tanto, tendo en conta as áreas de inicio, a evolución dos 

incendios en función das condicións climatolóxicas, as reproducións, 

as identificacións, as detencións, as xestións e as demais dilixencias 

practicadas, non se revela unha intencionalidade nova dirixida 

expresamente a afectar a AP-9. 

3.2.6. Causas e motivacións 

3.2.6.1. Estudo estatístico da intencionalidade 

O cálculo da porcentaxe de intencionalidade nos incendios, 

ocorridos no período comprendido entre os días 4 e 15 de agosto de 

2006, realízase con base na estatística de causas da Xunta de Galicia 

(ANEXO VI). A estatística para ese período distingue entre as 

seguintes causas: fumadores, escapes de vertedoiros, outras 

neglixencias, intencionado, causa descoñecida, incendios 

reproducidos e sen especificar causa. 

Segundo estes datos, os incendios intencionados supuxeron a 

causa do 77,7% dos sinistros nese período de tempo. 

Esta estatística de intencionalidade sitúase por debaixo dos 

valores medios calculados pola Xunta de Galicia para o período 

comprendido entre 1998 e 2005 (86,13%), polo que desde este punto 

de vista, non se observa unha maior proporción de incendios dolosos 

que en anos anteriores. 

Así mesmo, é conveniente volver mencionar que, normalmente, 

as clasificacións estatísticas dos incendios como intencionados son o 

resultado de  primeiras estimacións e que unha determinación máis 

rigorosa da causa, baseada na aplicación dos procedementos de 

investigación sinalados, reduce a intencionalidade ata valores 

aproximados ao 60%. 

Ademais, o tipo de valoración baseado en primeiras estimacións 

presenta outra problemática específica propia do período crítico, 

derivada da catalogación como novos incendios, o que en realidade se 

trataría de reproducións dos anteriores ou novos focos orixinados 

polo propio incendio. 

Todo iso, por unha banda indícanos que a intencionalidade 

probablemente foi aínda menor e obriga a que estes datos 

estatísticos deban tomarse en consideración como orientativos e non 

coa rigorosidade de cifras exactas. 

3.2.6.2. Análise das motivacións relacionadas coa economía do 

lume 

Debido ás especulacións xurdidas durante o 04 ao 15 de 

agosto de 2006,  sobre a especial incidencia na provocación de lumes 

das motivacións relacionadas coa chamada “economía do lume”, 

procédese a analizar expresamente se a actividade empresarial 

madeireira, a relacionada cos servizos de extinción ou a de promoción 

inmobiliaria e outras, tiveron unha especial incidencia na provocación 

de lumes durante o período crítico ou víronse ou poden verse 

beneficiadas directa e causalmente, de maneira significada, pola 

acción do lume ou as súas consecuencias. 

3.2.6.2.1. Modificación do uso do solo. Intereses urbanísticos 

O suposto interese de modificación do uso do solo que 

podería relacionarse co lume se daría a través das seguintes 

posibilidades: 

• Interese particular: emprego do lume para a limpeza do 

monte sobre o que existe un interese previo de compra e 

localización dos marcos que definen as lindes. 

• Interese inmobiliario: eliminación de arboredo para 

permitir reclasificar un solo rústico de protección forestal 

como solo urbanizable. 

• Interese agrícola: modificación do uso forestal agrícola 

para ampliar a superficie dedicada a cultivo ou para a súa 

implantación. 

Os incendios forestais debidos á especulación urbanística son 

unha das motivacións de incendios intencionados máis difundidas 

entre a sociedade actual, aínda que estatisticamente, nos últimos 10 

anos, a modificación do uso do solo soamente supuxo un 0,31% dos 

incendios intencionados en Galicia. 

Á hora de valorar a incidencia desta motivación na 

provocación de lumes hai que ter en conta que nestes momentos a 

maior presión urbanística se estima concentrada na fachada atlántica, 

a cal na súa maioría se encontra incluída e afectada pola “Rede 

Natura”, coas fortes limitacións que esta formula para actuacións 

deste tipo.  

Para facer unha estimación da posible incidencia desta 

motivación nos  últimos anos, solicitouse a colaboración do SITGA 

(Sistema de Información Territorial de Galicia), quen proporcionou 

información sobre os incendios maiores de 5 ha ocorridos desde o 

ano 1998 nos concellos da CORUÑA, SANTIAGO DE COMPOSTELA, AMES, 

TEO, BRIÓN, BOIRO, PORTO DO SON, RIBEIRA, CARNOTA, MUROS, OURENSE, 

BARBADÁS, O PEREIRO DE AGUIAR, SAN CIBRAO DAS VIÑAS, MONTERREI, 

PONTEVEDRA, TOMIÑO, MOS, PONTEAREAS, CRECENTE e SALVATERRA. 

Sobre esta capa de información, constituída polas zonas 

afectadas por incendios sinaladas nun mapa, cruzouse outra capa de 

información consistente en ortofoto do ano 2003 do municipio e da 

zona en cuestión. 

Este sistema baseado principalmente no procedemento que se 

detalla no ANEXO XIII, permite observar se dentro da zona afectada 

por un incendio se realizou algún tipo de construción. Tendo en conta 

que os incendios analizados foron desde o ano 1998 ao 2003 e que a 

ortofoto correspondía ao ano 2003, as posibles construcións, 

posteriores a este último ano, non se puideron observar. 

O resultado obtido revela que nalgunhas das zonas afectadas 

polos incendios correspondentes aos concellos analizados se 

realizaron construcións illadas (naves, vivendas unifamiliares, 

instalacións agrícola-gandeiras, etc.); se ben e ata a data, non se puido 

constatar que o terreo fose recualificado nin que o incendio teña 

relación coa especulación construtiva, barállase como hipótese máis 

probable, ata o remate das investigacións, que o lume se provoque 

máis coa finalidade de facilitar e abaratar a construción, que para a 

recualificación do terreo. 

En ningún dos casos analizados se observaron urbanizacións, 

áreas comerciais ou polígonos industriais en zonas afectadas polos 

incendios. 

Non hai detencións no ano 2006 relacionadas con esta 

motivación, non obstante a súa incidencia veríase co seguimiento no 

futuro dos usos que se fagan nas zonas queimadas, os cales serán 

bastante limitados coa normativa actualmente en vigor, 

especialmente aqueles que sexan incompatibles cos usos que se lles 

viñan dando ás zonas afectadas. 

Por outra banda, existe diversa lexislación que desde hai anos 

impide ou limita os cambios de uso dos solos afectados polos 

incendios, o cal, en principio, reduciría esta motivación a casos moi 

concretos: 

• O Código penal de 1995, no seu art. 355, outórgalles aos 

xuíces e aos tribunais a posibilidade de impedir que a 

cualificación do solo nas zonas afectadas polos incendios 

forestais non poida modificarse nun prazo de ata trinta 

anos; igualmente poden acordar que se limiten ou 

supriman os usos que se viñeran levando a cabo nas zonas 

afectadas polo incendio. 

• O Decreto 45/1999, do 21 de xaneiro, polo que se 

establecían medidas preventivas e de restauración de 

áreas afectadas por incendios forestais, no seu art. 7º 

establecía que o órgano competente da Comunidade 

Autónoma en materia de urbanismo, deberá solicitar un 

informe previo da Consellería de Medio Ambiente nas 

modificacións do plan urbanístico que supoñan unha 

reclasificación de terreos rústicos ou protexidos, afectados 

polo lume. 

• A Lei 9/2002 do 30 de decembro de ordenación urbanística 

e protección do medio rural de Galicia establece no seu 

artigo 32.2.b que son solo rústico de protección forestal as 

áreas arbóreas que sufrisen os efectos do lume a partir da 

entrada en vigor desta lei ou nos cinco anos anteriores a 

ela. Así mesmo no seu artigo 95.3 establece que non se 

poderá clasificar ou reclasificar como solo urbanizable o 

solo rústico que sufrise os efectos dun incendio forestal a 

partir da entrada en vigor desta lei ou nos cinco anos 

anteriores, excepto autorización expresa do Consello da 

Xunta de Galicia. 

• A Lei 43/2003 de montes, no seu art. 50, establece que as 

comunidades autónomas deberán garantir as condicións 

de restauración da vexetación dos terreos forestais 

incendiados, quedando prohibido o cambio de uso 

forestal por razón do incendio. Igualmente determinarán 

os prazos e os procedementos para facer efectiva esta 

prohibición. 

• O Decreto 21/2005, de prevención de incendios forestais, 

no seu art. 5º (obrigas urbanísticas), establecía que as 

autorizacións para a instalación en solo rústico queimado 

previstas na Lei 9/2002, do 30 de decembro, de ordenación 

urbanística e protección do medio rural de Galicia, 

modificada pola Lei 15/2004, do 29 de decembro, 

requirirá, durante un prazo de tres anos contados desde a 

data en que tivo lugar o incendio forestal cando o 

incendio fose superior a unha hectárea, do informe 

favorable da Consellería de Medio Ambiente. 

Exceptúanse do previsto neste punto as instalacións 

previstas nos proxectos sectoriais de incidencia 

supramunicipal regulamentados polo Decreto 80/2000 do 

23 de marzo, así como aqueles proxectos sometidos á 

avaliación de impacto ambiental. Para os efectos 

anteriores a Consellería de Medio Ambiente facilitarálle ao 

órgano competente para a concesión daquelas 

autorizacións a identificación mediante sistemas 

xeorreferenciados e cartografía a unha escala adecuada, 

dos solos que, por sufrir os efectos do lume, deban 

considerarse como solo rústico de protección forestal. 

• O Decreto 105/2006, do 22 de xuño, polo que se regulan 

medidas relativas á prevención de incendios forestais, á 

protección dos asentamentos no medio rural e á 

regulación de aproveitamentos e repoboacións forestais 

(que substitúe ao anterior), no seu art. 8º, establece 

igualmente que as autorizacións para a instalación en solo 

rústico queimado previstas na Lei 9/2002, do 30 de 

decembro, de ordenación urbanística e protección do 

medio rural de Galicia, modificada pola Lei 15/2004, do 29 

de decembro, requirirá, durante un prazo de tres anos 

contados desde a data en que tivo lugar o incendio 

forestal cando o incendio fose superior a unha hectárea, 

do informe favorable da consellería competente en 

materia forestal. Exceptúanse do previsto neste punto as 

instalacións previstas nos proxectos sectoriais de 

incidencia supramunicipal regulamentados polo Decreto 

80/2000 do 23 de marzo, así como aqueles proxectos 

sometidos á avaliación de impacto ambiental. Para os 

efectos anteriores a Consellería competente en materia 

forestal facilitarálle ao órgano competente, para a 

concesión daquelas autorizacións, a identificación 

mediante sistemas xeorreferenciados e cartografía a unha 

escala adecuada, dos solos que, por ter sufrido os efectos 

do lume, deban considerarse como solo rústico de 

protección forestal. 

• E por último a reforma da actual Lei de montes (Lei 

10/2006, do 28 de abril, pola que se modifica a Lei 

43/2003 de montes), na que se prohibe o cambio de uso 

forestal durante 30 anos naqueles terreos forestais 

afectados por incendios. Esta pode ser a ferramenta 

definitiva que permita acabar con estes incendios; porén, 

a dificultade estará no control da súa aplicación, dado que 

a vexetación en Galicia ten unha alta capacidade de 

rexeneración  e ao cabo de dous anos é moi difícil apreciar 

se o lugar sufriu algún incendio, se as administracións 

afectadas (Política Territorial-Medio Rural-concellos) non 

establecen un sistema de control e coordinación. 

O procedemento de avaliación de danos a través de imaxes de 

satélite e elaboración da cartografía, utilizado polo SITGA, explícase no 

ANEXO XIII. 

3.2.6.2.2. Intereses madeireiros 

 Aínda que durante o período crítico do 4 ao 15 de agosto se 

estendeu a crenza de que as industrias madeireiras obteñen 

beneficios coa madeira queimada e poidesen ter, polo tanto, unha 

relación ou un interese directo ou indirecto na provocación de 

incendios, das xestións practicadas para comprobar este extremo, non 

se atoparon indicios que apoien esta teoría, dado que aínda que o 

sector madeireiro pase por dificultades conxunturais, resulta evidente 

que a especulación coa queima de madeira só empeora a súa propia 

situación, xa que as aplicacións da madeira son claramente 

dificultadas polo lume que prexudica enormemente a 

competitividade na industria, xa que o proceso de branqueo da pasta 

de papel é con gran diferenza máis costoso e, polo tanto, menos 

rendible. 

 Ademais, hai que ter en conta que a superficie maioritariamente 

afectada polos incendios é tradicionalmente superficie rasa e non 

arborizada. No ano 2006 este dato significou un cambio excepcional 

na tónica xeral dos anos precedentes, tal e como se indicou no 

punto 1 (a superficie arborizada superou á rasa por primeira vez 

nos anos en que se vén confeccionado estatística ao respecto). 

 O prezo do metro cúbico de madeira de eucalipto, no momento 

de producirse a vaga de incendios que afectou a Comunidade 

Autónoma de Galicia entre os días 4 e 15 de agosto de 2006, situouse 

arredor dos 34 euros/metro cúbico (ANEXO XIV). Este prezo é o 

suficientemente reducido como para descartar unha motivación de 

introducir unha gran cantidade de madeira queimada no mercado co 

obxecto de diminuír aínda máis un prezo que, xa de por si, é baixo. 

Con posterioridade á vaga incendiaria do mes de agosto, a Mesa 

da Madeira de Galicia elaborou un acordo forestal co apoio das 

asociacións galegas de propietarios forestais e silvicultores e da 

Administración galega, polo que as industrias de primeira 

transformación se comprometían a: 

• Adquirir en fábrica, mentres as condicións operativas dos 

parques o permitisen, da madeira queimada que lles 

ofrecesen a prezos de mercado de madeira verde, para 

os destinos que posúa esta, os cales variarían en función 

da afectación polo lume ou o ataque de fungos e 

dimensións desta. 

• Reducir no posible a importación de madeira dos 

mercados exteriores durante o prazo de vixencia do 

acordo (1 ano desde o 25-09-06). 

• Estudar a viabilidade do establecemento de parques 

intermedios de almacenaxe e cuantificar os custos e 

planificar as xestións e os trámites precisos para a súa 

posta en marcha e funcionamento. 

• Abrir os contactos precisos para o consumo, se for o caso, 

en centros de transformación de Asturias, Castela e León e 

Portugal. 

• Por último, aproveitar a madeira queimada respectando as 

indicacións dos propietarios forestais e tendo en conta as 

boas prácticas dispostas no anexo do acordo. 

 Estes compromisos contribúen a descartar que a industria da 

madeira tivese un interese ou unha relación directa ou indirecta nos 

incendios do mes de agosto (ANEXO XIV).  

O posible interese dos retallistas podería radicar na 

repartición dos lotes de madeira dun monte determinado que, 

mediante a provocación dun incendio, transformando a madeira 

verde en queimada, podería forzar a negociación polo prezo e 

adquirila por un prezo menor.  

A posibilidade referida, podería ter incidencia en lugares moi 

concretos e en ningún caso podería xustificar a motivación común a 

un determinado número de feitos. 

Outra cuestión é a hipótese, contrastada unicamente a través de 

informacións confidenciais, de que pequenos intermediarios locais 

provoquen incendios, xa non coa finalidade de obter un beneficio 

económico, senón como forma de presión ante propietarios que son 

reticentes a vender, de tal xeito que sirva de disuasión a outros 

vendedores reticentes; pero se trataría de feitos moi puntuais. Este 

comportamento de características criminais, non é nin moito menos 

xeneralizado, pero si digno de mencionar aínda que a súa incidencia 

se remite dunha maneira máis concreta a aspectos da seguridade 

persoal e patrimonial de quen os padece que dunha práctica 

particularmente significativa en termos estatísticos en canto ao 

número de focos ou ao de hectáreas afectadas. No momento actual 

mantense aberta unha liña de investigación sobre os feitos ocorridos 

no municipio de Cotobade (Pontevedra) no invierno pasado. 

Por outra parte, os centros operativos complexos e as unidades 

territoriais da Garda Civil recibiron, no período comprendido entre o 

04 e o 15 de agosto, distintas noticias de avistamento de vehículos e 

persoas en zonas afectadas polo lume, relacionados con empresas 

madeireiras. 

Con motivo desta información, fixéronse as xestións precisas co 

obxecto de esclarecer os seguintes extremos:  

• Momento e lugar aproximados dos avistamentos. 

• Relación entre estes e a área e a hora de inicio. 

• Xustificación da presenza de persoas no lugar, atendendo 

ás circunstancias anteriores. 

Sobre a relación existente entre os avistamentos e os lugares e 

as horas de inicio dos lumes, comprobouse que o persoal relacionado 

coa actividade madeireira foi observado no seo de grupos de maior 

entidade que, ben participaban nos labores de extinción, ben os 

contemplaban, sendo, nalgúns casos, os propios prexudicados do 

incendio. Polo tanto, non se lles identifica en ningún momento nos 

lugares de inicio nos momentos inmediatamente anteriores ou 

posteriores á declaración do lume. 

Sobre a xustificación da súa presenza nese lugar, tense 

coñecemento de que, ben eran prexudicados polo propio incendio, 

ben eran veciños da localidade afectada ou desenvolvían funcións de 

prevención e extinción de incendios nos montes de titularidade ou 

explotación da empresa madeireira. 

Por outra banda, a lexislación existente desde hai anos 

posibilítalle á Administración o control sobre a madeira queimada e a 

detección de posibles intereses económicos e mesmo a súa 

intervención no caso de que o incendio fora provocado por esta 

motivación: 

- O Código penal de 1995, no seu art. 355, outórgalles aos 

xuíces e aos tribunais, a posibilidade de decretar a 

intervención administrativa da madeira queimada por 

incendio forestal. 

- O Decreto 45/1999, do 21 de xaneiro, polo que se fixan 

medidas preventivas e de restauración de áreas afectadas 

por incendios forestais, no seu art. 1º establece que os 

aproveitamentos de madeira queimada requirirán 

autorización previa da Consellería de Medio Ambiente. 

- Igual obriga de solicitude de autorización para o 

aproveitamento da madeira queimada, estableceu o 

Decreto 21/2005 de prevención de incendios forestais, que 

substituíu o anterior, no seu art. 2º; solicitude que debía 

conter os datos do comprador e do prezo de venda. 

- E por último, o Decreto 105/2006, do 22 de xuño, polo que 

se regulan medidas relativas á prevención de incendios 

forestais, á protección dos asentamentos no medio rural e 

á regulación de aproveitamentos e repoboacións forestais, 

─actualmente en vigor─, no seu art. 6º, establece 

igualmente a necesidade de autorización previa para o 

aproveitamento da madeira queimada, solicitada polo 

titular do terreo ou dos aproveitamentos, na que deberán 

constar os datos do comprador e  do prezo de venda. 

As estatísticas oficiais do Ministerio de Medio Ambiente, no 

período 1996-2005, atribúen a esta motivación soamente o 0,1% dos 

incendios intencionados, constituíndo o 0,19% das coñecidas. 

Por todo o analizado, considérase que o interese económico 

derivado de forzar a baixada no prezo da madeira é unha motivación 

remota en relación coa comisión de incendios; así mesmo, as liñas de 

investigación seguidas ao respecto deron un resultado negativo. 

3.2.6.2.3   Intereses sobre a extinción 

No período crítico entre os días 4 e 15 de agosto, unha das 

hipóteses máis estendidas socialmente e difundidas polos MCS, sobre 

a autoría da vaga de incendios, foi a concernida cos intereses 

económicos relacionados coa extinción. 

As hipóteses baralladas arredor das empresas particulares que, 

debido aos beneficios obtidos a través da gran cantidade de medios 

empregados na extinción de incendios (avionetas, hidroavións, 

helicópteros, camións cisterna, motobombas, etc.), puidesen ter unha 

relación ou un interese directo ou indirecto na provocación de lumes 

co fin de manter a contratación, elevar o número de material 

contratado ou aumentar o número de intervencións para 

incrementar o beneficio. Das actuacións practicadas ata a data, non 

hai constancia de ningún caso de incendio forestal que fose motivado 

polos intereses dalgunha empresa contratada para a extinción dos 

incendios; tampouco durante o período crítico  se manexaron datos 

ou informacións fiables que apuntasen a esta posibilidade. 

Si se recibiron e comprobaron, tanto no período crítico coma 

noutros períodos do ano 2006, diversas noticias que relacionaban o 

paso de avións ou helicópteros co lanzamento de supostos 

artefactos incendiarios, ou co inicio de incendios, que unha vez 

comprobadas resultaron non ter ningunha veracidade, ben por non 

se tratar de incendiarios os artefactos supostamente lanzados polo 

avión, ben por non ter ningunha relación o incendio co paso do avión. 

Concretamente, no mes de xullo de 2006, varios veciños da 

localidade de Tállara-Lousame-A Coruña, entregaron un suposto 

artefacto incendiario a un axente forestal do Distrito IV-Noia e 

manifestaron que unha avioneta o botara xunto con catro obxectos 

máis, provocando incendios na zona. Unha vez examinado o referido 

obxecto por especialistas do Equipo GEDEX da Garda Civil, 

comprobouse que este non era tal enxeño, senón que consistía nos 

restos dunha pila deteriorados polo paso do tempo e sen ningunha 

capacidade de iniciar un incendio; así mesmo, das investigacións 

practicadas e da toma de declaración ás testemuñas polo SEPRONA de 

Noia, tampouco se puido relacionar o paso do avión con incendios da 

zona, nin sequera co lanzamento de artefactos. 

A confusión ao respecto da natureza de artefactos ou aparatos 

que se relacionan como incendiarios é relativamente frecuente, 

mesmo na propia sede xudicial, como ocorreu nun dos incendios 

relatados en Santiago de Compostela, no que, nunha inspección 

ocular, se confundiu un resto de pneumático queimado cun posible 

aparato incendiario. Isto lévanos tamén a pór de manifesto que 

moitos dos comentarios ou rumores circulantes carecen de toda 

consistencia precisamente pola súa escasa fiabilidade e orixe.  

Por outra banda, existe a hipótese da provocación de lumes por 

antiguos membros das cuadrillas de extinción de incendios que 

viñan sendo contratados para os períodos estivais e, por non o ser 

durante a campaña de 2006, actuaron por despeito. 

En relación co anterior, o menor investimento económico nos 

labores silvícolas propios da prevención, fai que os traballos de 

extinción sexan case as únicas rendas salariais que obteñen do monte 

ao longo do ano nalgunhas comarcas, converténdose nunha 

importante fonte de ingresos.  

Durante o ano 2006, a extinción estival foi obxecto de conflitos 

sociolaborais debido ás modificacións na política de contratacións. 

Esta motivación, caracterizada pola expresión de animadversións ao 

respecto das contratacións das cuadrillas ou polo desexo de selo tras a 

xeración intencionada de incendios, detectouse en Galicia a través de 

detencións practicadas tanto nos anos anteriores coma no 2006, aínda 

que a súa incidencia no cómputo total de incendios intencionados é 

mínima segundo mostran as estatísticas do período 1996-2005, que 

atribúen a esta motivación (obter salarios na súa extinción ou na 

restauración) a provocación de 10 conatos e 6 incendios nese período, 

o que supón o 0,01% do total dos sinistros intencionados. 

Durante o ano 2006 practicáronse as seguintes detencións de 

persoas relacionadas coa extinción de incendios: 

- Durante o período crítico producíronse 3 detencións de 

membros de cuadrillas de extinción de incendios que  se 

encontraban en activo ─non foran despedidos ou non 

contratados─; das súas declaracións non se desprende 

unha clara motivación económica, senón máis ben están 

relacionadas con determinados perfís asociais, obsesión 

polo lume e outras distintas das puramente económicas 

ou laborais. 

- 1 detención o 18 de xullo de 2006 en Arbo (Pontevedra) 

dunha persoa que estivo contratada no ano anterior na 

cuadrilla de extinción de incendios de Arbo e que no 

presente non se lle renovou o traballo por 

impuntualidade, ausencia do traballo e incompetencia 

manifesta. Impútanselle 13 incendios ata o mes de xullo en 

que foi detido; na súa motivación estímase, xa que nas 

súas declaracións nega os feitos, que puido influír o non 

ser renovado, ademais da súa personalidade e trastorno 

psicolóxico, xa que é alcohólico. 

Polo tanto, considérase que este tipo de motivación como 

forma de expresión individual e particular de animadversión polos 

cambios laborais está presente en Galicia en determinados momentos 

conxunturais, unida a outras circunstancias persoais, pero a súa 

incidencia no cómputo total de incendios intencionados non sería 

significativa. 

As investigacións policiais, os labores de obtención de 

información, os artefactos incendiarios atopados, as detencións e os 

rexistros practicados no ano 2006, as detencións practicadas nos 

últimos 17 anos (máis de 1000) e demais dilixencias de tipo policial, 

non revelaron indicios de organización, planificación ou concerto 

anticipado, entendida esta como unha actividade premeditada con 

visos de pertenza a ningún tipo de estrutura de natureza estable cuns 

mínimos parámetros de xerarquía e estabilidade, que sexa continuada 

no tempo máis alá do momento no que se produce a acción, para 

expresar este tipo de animadversión sociolaboral. 

Tendo en conta as circunstancias concorrentes no verán do 

2006, a hipótese máis grave que se baralla en relación a estas 

motivacións é unha coincidencia de vontades individuais, con 

determinados perfís asociais, con limitacións materiais e culturais, que 

esporeados e amparados por declaracións e confrontacións propias 

da acción política e pola sensación de división pública nesta materia, 

sen capacidade de discernir a diferenza entre a crítica e a acción 

criminal, puidesen  provocar incendios a nivel local e a título 

individual.  

Co obxecto de comprobar esta motivación, analizáronse os 

seguintes parámetros: 

- Municipios que no ano 2006 deixan de recibir subvencións 

para a constitución de brigadas. 

- Diferenciación entre os municipios que rexeitan esta 

subvención e aqueles aos que se lles denega. 

- Identificación dos municipios aos que non se lles concede 

a dita subvención con parroquias consideradas pola Xunta 

de Galicia como zonas específicas de risco de incendios 

forestais. 

- Identificación dos municipios aos que non se lles concede 

a dita subvención e que non teñen parroquias 

consideradas pola Xunta de Galicia como zonas específicas 

de risco de incendios forestais. 

- Estudo da incidencia de sinistros de incendio no período 

do 4 ao 15 en cada un dos municipios relacionados 

anteriormente. 

- Identificación das causas e das motivacións neses 

municipios mediante o estudo do cadro de actividades, 

antecedentes históricos, análise de noticias recibidas, 

detencións e outras dilixencias practicadas. 

As noticias recibidas polas diferentes unidades implicadas na 

investigación do período de incendio apuntaban nalgún caso á 

comisión de incendios en zonas determinadas por individuos que 

actuarían de forma individual, que disporían de medios de extinción 

propios e cuxa motivación sería iniciar o incendio para 

posteriormente pactar un acordo económico co municipio para 

colaborar na extinción cos seus propios medios. 

Realizadas as oportunas dilixencias policiais, en ningún caso se 

puido situar os sospeitosos ou as persoas relacionadas do seu 

contorno (familia, amigos, etc.) nos lugares de inicio á hora da 

declaración do incendio, nin que, en caso ningún, se chegase a un 

acordo económico e, polo tanto, ao consecuente pagamento para a 

provocación malintencionada dos incendios. 

Esta motivación non foi detectada, a pesar das rigorosas 

investigacións ─en concreto do Equipo de Crime Organizado (ECO)─ en 

ningún outro dos casos investigados, descartándose ademais esta 

como explicación ou xustificación dunha multiplicidade de feitos 

deslocalizados. 

3.2.6.3. Motivacións de tipo político-desestabilización 

Outra das especulacións estendidas durante o período crítico, 

para explicar a vaga de lumes, foi o suposto descontento político que 

impulsaría a determinados individuos a cometer incendios para 

desestabilizar o Goberno da Xunta de Galicia; persoas que ademais 

actuarían coordinadas e dirixidas, planificando as súas accións para 

afectar obxectivos estratéxicos que causarían unha grande alarma 

social e o conseguinte desgaste do Goberno autónomo. 

Á hora de valorar esta motivación como provocadora de 

incendios e en que grao ou incidencia, debemos ter en conta o que 

parece ser un signo identitario galego: “o uso do lume como forma 

de resistencia local e expresión de animadversións co veciño e 

coa Administración”. 

Unha investigación publicada no ano 2005 na revista 

Environmental Politics afonda precisamente nos rituais de resistencia 

en contra da expropiación dos montes veciñais en Galicia e da 

repoboación acometida polo Patrimonio Forestal do Estado nos anos 

da posguerra. A dita expresión de descontento permanecía entre as 

causas de incendios nesta Comunidade nos anos 90, cando un informe 

do antigo ICONA establecía que 13 lumes producidos en España 

durante 1993 se deberon á “animadversión contra repoboacións 

forestais”. Esta motivación aínda continúa inda hoxe vixente nas 

estatísticas oficiais do Ministerio de Medio Ambiente, segundo as cales  

foi  o desencadeante de 30 conatos e 18 incendios no período 1996-

2005 en Galicia. 

Outras expresións de descontento e expresións de 

adnimadversións figuran nas estatísticas oficiais como motivacións 

para causar incendios en Galicia: 

- “Resentimento por expropiacións”, á que se lle atribúen 

29 conatos e 9 incendios no período 1996-2005. 

- “Vinganzas por multas impostas”, á que se lle atribúen 

41 conatos e 7 incendios no mesmo período. 

- “Represalias ao reducirse os investimentos públicos 

nos montes”, á que se lle atribúen 6 conatos e 3 

incendios. 

- “Disensións en canto á titularidade dos montes 

públicos ou privados”, á que se lle atribúen 98 conatos e 

34 incendios. 

- “Rexeitamento á creación ou existencia de espazos 

naturais protexidos”, á que se lle atribúen 105 conatos e 

43 incendios no mesmo período.  

 Así mesmo figura nas estatísticas do Ministerio de Medio 

Ambiente como unha motivación para provocar incendios 

intencionados, os “provocados por grupos políticos para crear 

malestar social”, unha motivación á que se lle atribúen, no período 

1996-2005, 16 conatos e 7 incendios. 

Quizais estas consideracións sexan as que sustentan en Galicia, 

desde a década dos 80, as teorías das tramas organizadas para explicar 

as vagas incendiarias e as que, durante a crise de agosto de 2006, 

mantiveron a hipótese da posible incidencia de expresións de 

descontento político na provocación de lumes, unhas motivacións 

que segundo o exposto e as investigacións practicadas teñen unha 

incidencia cuantitativamente insignificante, en relación co cómputo 

total de lumes intencionados de Galicia (0,024% dos incendios 

intencionados). Ademais, en ningún caso explicarían por si soas 

ningunha vaga de incendios, nin sequera unha parte do problema 

incendiario tradicional de Galicia, xa que estas motivacións (pola súa 

propia tipoloxía) soamente se producirían en momentos conxunturais 

determinados e o problema dos incendios e das vagas incendiarias é 

un problema constante ao longo dos anos, cuxos picos non coinciden 

necesariamente coas ditas circunstancias conxunturais senón, máis 

ben, con outras circunstancias cíclicas de rexeneración da matogueira 

e a súa perda de palatabilidade para o gando. 

As estatísticas oficiais atribúen a esta motivación 16 conatos e 7 

incendios nos últimos 10 anos, o que supón o 0,024% dos lumes 

intencionados nese período, é dicir, unha incidencia mínima no 

cómputo total dos producidos en Galicia nestes anos (110.857). 

En ningún caso, dos detidos do ano 2006, se detectou esta 

motivación. Tampouco das investigacións efectuadas durante ese ano, 

os labores de información realizados polos servizos especializados, os 

artefactos incendiarios atopados, os rexistros practicados e o estudo 

dos detidos e/ou imputados por incendio forestal, revelaron o máis 

mínimo indicio de organización criminal, planificación ou concerto 

anticipado. 

Polo tanto, aínda que esta motivación poida estar presente en 

determinados individuos combinada con outros factores de tipo 



INFORME SOBRE A INVESTIGACIÓN DE INCENDIOS FORESTAIS EN GALICIA  
VERÁN 2006 

 

-91- 

persoal, considérase que non ten unha incidencia significativa na 

provocación de lumes. 

Ao respecto da alarma social que se persegue por 

determinados individuos como forma de afectación política, non hai 

que confundila con aquela outra que se intenta conseguir por persoas 

que, sen o dito interese desestabilizador concreto, posúen un perfil 

asocial determinado ou padecen trastornos psíquicos (pirómanos). 

Nestes casos, a alarma social é a fin en si mesma, sendo o perfil dos 

individuos que están detrás desta alarma o predominante en Galicia 

fronte ao dos intereses políticos. 

3.2.6.4. Análise doutras  motivacións 

Ante a evidencia de que a causalidade e a motivación da 

intencionalidade dos incendios en Galicia non é única, senón que se dá 

unha pluralidade de motivacións relacionadas principalmente coas 

actividades que se desenvolven nas zonas afectadas cos conflitos 

entre os titulares de montes e os executores dalgúns 

aproveitamentos, e con outros factores de tipo persoal, pásase a 

analizar as motivacións que se relacionan a seguir, algunhas das cales, 

teñen unha alta incidencia na provocación de incendios en Galicia, 

segundo se desprende das investigacións sobre causas e 

motivacións realizadas polos distintos corpos que interveñen nelas, 

así como o estudo dos detidos e/ou imputados por incendios forestais 

desde o ano 1990: 

3.2.6.4.1. Rexeneración de pastos para o gando 

As queimas de pastos na gandaría extensiva remóntanse a hai 

miles de anos. Con elas, perséguese a queima da matogueira que non 

é apetecible para o gando, favorecendo a rexeneración do pasto, 

primeiro, e o rebrote de matogueira tenra despois. 

Ademais con este tipo de incendios búscase abrir accesos ao 

monte para o gando naquelas zonas onde a matogueira invadiu os 

camiños. 

É habitual a proliferación de lumes en determinadas zonas de 

Galicia ─Comarcas do Barbanza, Noia e O Sar (A Coruña), desde a 

comarca de Friol ata a costa norte de Lugo, municipios de Beariz, 

Rivadavia, Vilar de Barrio e Melón (Ourense), comarcas do Baixo Miño, O 

Condado, A Paradanta, Caldas, e especialmente nas comarcas de 

Tabeirós–Terra de Montes e O Deza (Pontevedra) ─, onde existe un 

elevado número de cabezas de gando en réxime extensivo (vacún e 

cabalar) que se beneficia destas prácticas; o lume fai a súa aparición 

reiteradamente non só para a rexeneración do pasto para o gando ou 

para a transformación de zonas forestais ou de matogueira en 

pasteiros, senón tamén como consecuencia de conflitos entre 

gandeiros e propietarios de montes e entre estes e cazadores. 

O control deste tipo de gando é complexo no caso do gando 

cabalar, ao non existir na actualidade ningún tipo de rexistro que 

permita cuantificar o número de cabezas de gando que estarían 

pastando libremente nos montes galegos, nin cantas delas 

corresponden a un gandeiro determinado. Esta situación sería distinta 

no caso do gando vacún, o cal se encontra identificado e sometido a 

determinados controis administrativos. 

O feito de que nos terreos nos que se asenta este elevado 

número de cabezas de gando solto se rexenere rapidamente a 

matogueira esixe o control desta mediante o lume para garantizar o 

pasto. 

Este control da matogueira favorece que este tipo de incendios 

se repitan de forma periódica ou cíclica, período que dependerá da 

zona, da pluviometría, das especies vexetais e do tipo de gando. 

O Decreto 105/2006 do 22 de xuño polo que se regulan as 

medidas relativas á prevención de incendios forestais, á protección 

dos asentamentos no medio rural e á regulación de aproveitamentos 

e repoboacións forestais, establece limitacións ao pastoreo nas zonas 

afectadas por incendios, de xeito que, con carácter xeral, se prohibe o 

pastoreo en todas as áreas arborizadas e rasas que resulten afectadas 

por incendios forestais, nun prazo mínimo de 3 anos a partir da data 

en que se produza o lume, pero o certo é que estas limitacións 

raramente se cumpren na súa integridade.   

A pesar de que se considera unha motivación de gran parte dos 

incendios intencionados, as detencións non son moi numerosas 

porque son persoas que coñecen moi ben os montes, medio no que 

se desenvolven con moita soltura e sixilo, coñecendo así mesmo á 

perfección os costumes e os movementos dos veciños, os cales 

amparan co seu silencio estas actividades que en moitos dos casos 

destas zonas non están mal vistas; aínda así, na provincia de 

Pontevedra e durante o ano 2006 practicáronse detencións con esta 

motivación ás que se lle imputan centenares de incendios. 

En Galicia esta motivación supón o 20,73% das causas e 

motivacións coñecidas, segundo a estatística do Ministerio de Medio 

Ambiente. 

3.2.6.4.2. Limpeza de predios e eliminación de maleza 

Consecuencia do abandono do campo, a falla de utilidade da 

matogueira que antes se utilizaba profusamente para as cortes e 

agora crece sen límite ata invadir os predios e as propiedades, e 

constituír un combustible perigoso, provoca que moitas persoas, 

sobre todo persoas maiores sen recursos físicos e económicos utilicen 

o lume para limpalos; é o caso tamén dos residentes no estranxeiro 

ou noutras partes do territorio nacional, cando no verán regresan á 

vila durante un corto espazo de tempo e ven os predios 

abandonados e cubertos de monte.  

Considerando que estes incendios se dan en moitas ocasións á 

interface urbano-forestal e agrícola-forestal, poñénse en perigo 

vivendas e propiedades, sobre todo en presenza de condicións 

meteorolóxicas adversas que dificultan o seu control e non impiden o 

seu avance, esta pode ser unha das causas principais de que parte dos 

incendios deste ano se producisen nas inmediacións das aldeas ou das 

zonas habitadas con perigo para estas. 

Dentro desta motivación pódese incluír o caso de pescadores e 

mariscadores, sobre todo na zona costeira da “Costa da Morte”, que na 

súa práctica totalidade está constituída por acantilados bordeados 

por zonas poboadas de arbustos, principalmente da especie coñecida 

polo nome común de “toxo” e carente de arboredo.  

Esta matogueira endémica esténdese pola maior parte da costa 

cerrando camiños e accesos ás zonas de marisqueo e pesca, actividade 

estendida e rendible para os moradores da zona. Por iso vén sendo 

práctica habitual a súa eliminación mediante o lume coa crenza de 

que tal actividade non é daniña, ao afectar unicamente a matogueira 

e o terreo baldío. Tal crenza evidentemente non é correcta e a 

representación máis negativa de tal actividade preséntase nos días de 

forte vento, principalmente cara o interior cos de dirección N, NE e 

NO, que estenden os incendios cara as zonas boscosas do interior, 

causando grandes danos forestais. 

Esta motivación atribúeselles a varios dos detidos por algúns dos 

incendios máis graves do ano 2006, que puxeron en perigo persoas e 

vivendas e obrigaron ao corte da circulación de vías de comunicación 

importantes, como a AP-9. 

3.2.6.4.3. Raio 

Non hai outros axentes da natureza que inicien incendios 

forestais en Galicia que os raios; os únicos, polo tanto, que non son 

provocados dun ou doutro xeito polo home. Son 911 os sinistros 

provocados polo impacto de raios na vexetación no período de 1996-

2005 en Galicia, o que equivale aproximadamente ao 0,82% de todos 

os sinistros e ao 0,89% das causas coñecidas. 

3.2.6.4.4. Reproducións 

As reproducións en Galicia supuxeron a causa do 2,26% dos 

sinistros do período de 1996-2005. Os incendios reproducidos son 

aqueles que se rexeneran despois de que se desen por controlados. 

Que esta causa supoña unha porcentaxe significativa das causas dos 

lumes cuestiona en certa medida a eficacia do dispositivo de 

extinción, de aí que se detectase nalgunha ocasión que incendios 

reproducidos se clasificaran como “intencionados”; aínda así no 

período do 04 ao 15 de agosto de 2006 as reproducións, segundo 

datos da Xunta, supuxeron o 8,9% dos lumes dese período, chegando 

na provincia de Pontevedra ao 19,21%.   

Estímase que, durante este período crítico, nalgunhas provincias 

esta porcentaxe foi maior e non se clasificou adecuadamente, 

dándose por intencionados lumes reproducidos e mesmo 

contabilizándose focos secundarios dun mesmo incendio como 

intencionados, cando se trataba de focos orixinados pola emisión de 

partículas en ignición a longa distancia, máis alá da fronte do 

incendio, onde producían novos focos que se desenvolvían e 

avanzaban independientemente do incendio orixinal. 

3.2.6.4.5. Satisfacción e gozo co lume e os seus efectos 

(piromanía) 

Nesta motivación soamente se inclúe os PIRÓMANOS, cando 

este gozo vai acompañado dun trastorno da personalidade.  

Nesta categoría incluímos só aquelas persoas ás que se lles 

diagnosticou unha patoloxía caracterizada pola obsesión polo lume 

que os leva á súa provocación reiterada e á provocación de alarma 

social.  

Estas persoas repiten patróns de comportamento, polo que un 

dos factores que esperta os seus impulsos incendiarios é a visión das 

noticias dos efectos que producen outros incendios difundidas polos 

MCS, canta máis sensación de alarma se transmita, maior provocación 

para os ditos suxeitos e incremento dos seus impulsos incendiarios.  

Aínda que o número de pirómanos patolóxicos é escaso, as súas 

accións son sumamente daniñas debido á reiteración de 

comportamentos e busca de alarma social, polo que os incendios 

provocados por esta motivación tamén xeran perigo para poboacións, 

persoas e bens.  

As estatísticas do Ministerio de Medio Ambiente atribúen a esta 

motivación o 7,44% dos lumes intencionados en Galicia. 

Esta porcentaxe supón o dobre do que se lle atribúe no resto de 

España, o cal pode vir motivado, en parte, polo uso pouco rigoroso do 

termo, que inclúe nel a todas as persoas que orixinan lume de xeito 

intencionado e cuxa motivación non está clara, así como ás persoas 

que provocan lumes e teñen un perfil asocial, ou que presentan outro 

tipo de patoloxía (alcoholismo, esquizofrenia, leves atrasos, etc.). 

Varios dos detidos por causar incendios, no mes de agosto de 

2006, presentaban síntomas relacionados con esta patoloxía, algúns 

dos cales foron ingresados en centros hospitalarios especializados.  

3.2.6.4.6. Queimas de lixo 

As queimas de lixo dentro ou fóra dun vertedoiro están 

prohibidas pola lexislación vixente (Lei de montes, Rd 3769/72, sobre 

prevención de incendios, Lei 10/98 de residuos, Decreto 105/2006), non 

só polo risco de provocar incendios forestais, senón tamén polas 

afeccións ambientais que estas queimas implican. Ademais a 

eliminación de residuos mediante o seu depósito no vertedoiro debe 

estar autorizada e os vertedoiros cumprir as condicións definidas polo 

Rd 1481/2001. Non obstante existen en Galicia gran cantidade de 

vertedoiros que non cumpren a lexislación vixente, problema ao que 

hai que engadir aqueles vertedoiros non declarados ou ilegais, 

incluídas as entulleiras.  

Aínda que o lume está prohibido para eliminar residuos, 

sexan vertedoiros legais ou ilegais, séguese a utilizar e en maior 

medida por estes últimos, provocando un número importante de 

incendios forestais. Así mesmo existe o caso de vertedoiros de inertes 

nos que particulares realizan verteduras ilegais de materiais que 

poden entrar en ignición. A responsabilidade dos incendios por 

escape de vertedoiro recae claramente nas administracións locais. 

Segundo a estatística do Ministerio de Medio Ambiente, en Galicia a 

queima de lixo e escapes de vertedoiros supuxeron unha media de 64 

incendios ao ano no período 1996-2005. No ano 2006 e só na provincia 

da Coruña, a Garda Civil detectou 6 incendios provocados por esta 

causa. 

 

 

 

Ames (A Coruña) - 2006 

3.2.6.4.7. Fumadores 

Os incendios forestais por neglixencias de fumadores non teñen 

especial relevancia nas estatísticas de causas de lumes que se manexan 

por parte das administracións, aínda que o problema en Galicia 

puidese ser maior do realmente detectado, dado que para identificar 

esta causa cómpre realizar unha detallada investigación de campo, 

mediante a lectura de vestixios ata a chegada á área de inicio; unha 

vez nela localizar o punto exacto de inicio e unha vez nel, localizar a 

cabicha causante da ignición.  

Para que unha cabicha prenda debe caer sobre un combustible 

lixeiro, fino e morto cunha humidade (HBCLM) por debaixo do 12%, 

con certa continuidade e adecuadas condicións meteorolóxicas. Nesta 

causa destacan os condutores e os cidadáns do medio urbano 

respecto dos habitantes do medio rural, iniciándose a maioría destes 

incendios nas estradas e nas áreas recreativas e de descanso. 

Segundo a investigación das causas realizada pola BIIF do Distrito 

V (Fisterra), un dos incendios forestais máis graves do ano 2005 

(incendio do monte Pindo en Carnota-A Coruña) foi ocasionado por 

unha cabicha dun excursionista, localizada no punto de inicio do 

incendio, unha área de descanso dos excursionistas. 

3.2.4.6.8. Vandalismo-desafogo de frustacións/ausencia de 

motivación 

Detectouse a través das detencións practicadas nos últimos 

anos, que persoas cun determinado perfil asocial, con carencias 

afectivas, con antecedentes por violencia doméstica, solitarios, 

dificultades nas relacións, que abusan do alcohol, persoas con certas 

discapacidades ou problemas psicolóxicos e desarraigamento familiar, 

provocan incendios, se ben, dos interrogatorios practicados non se 

desprende unha motivación clara, máis alá do simple desafogo das 

súas frustracións persoais e sociais, non perseguen ningún beneficio 

económico, unicamente o desexo de causar danos, normalmente 

danos materiais.  

Segundo as estatísticas do Ministerio de Medio Ambiente, 

supoñen o 0,54% do total de sinistros intencionados e o 1% das 

motivacións coñecidas, aínda que se estima que esta porcentaxe é 

maior, dado que moitos dos autores de incendios por esta 

motivación se clasifican erroneamente como pirómanos. 

3.2.6.4.9. Vinganzas e disputas entre veciños ou contra a 

Administración 

As desavinzas entre veciños, colectivos, e mesmo familiares ou 

contra a Administración por cuestións diversas, como  conflitos de 

lindes, vinganza por despedimentos, multas, medidas antipopulares, 

repoboacións que non se viron ben na zona ou outras xeralmente 

relacionadas cos conflitos socioeconómicos dunha comarca, son 

motivacións frecuentes de incendios forestais.  

Supoñen segundo o MINMA o 0,87% do total de sinistros e o 

1,7% das motivacións coñecidas. 

3.2.6.4.10. Descubrimento de lindes de predios 

Constatouse que esta motivación está presente en gran número 

de incendios sobre todo en determinadas actividades relacionadas 

coa busca de lindes dos predios como a concentración parcelaria 

(parroquias literalmente arrasadas cando entraron en concentración 

parcelaria), ou a construción de parques eólicos, autovías, etc.  

Esta motivación non figura expresamente nas estatísticas 

oficiais, a pesar da alta incidencia que ten en Galicia en momentos 

determinados. 

3.2.6.4.11. Espantar animais que causan danos en cultivos ou 

gandaría (xabaril, lobo, etc.) 

O sentimento de rexeitamento contra especies de caza maior 

que producen danos nos cultivos ou na gandaría (xabaril, lobo, etc.), 

cuxa aproximación aos cultivos relaciónase co aumento da vexetación 

e o abandono do monte arredor dos asentamentos rurais, estendeuse 

entre a poboación rural e é unha causa de provocación de 

incendios forestais. Mesmo entre a poboación de maior idade, que se 

ben na súa maioría se atopa xubilada ou prexubilada e abandonou a 

súa actividade agrícola ou gandeira, segue a manter pequenos cultivos 

de subsistencia os cales periodicamente son danados por estes 

animais, por iso, ante as súas escasas posibilidades físicas para 

acometer a limpeza dos seus montes e predios debido á súa idade e á 

falla de persoas que os axuden ao vivir a maioría soas, valoran como 

única solución para levala a cabo a utilización do lume, tanto para a 

limpeza como para o arredamento das citadas especies, circunstancias 

constatadas nas declaracións dalgúns detidos.  

Os incendios xerados por este problema danse en zonas de 

interface agrícola-forestal, poñendo polo tanto en perigo, en non 

poucas ocasións, vivendas rurais e explotacións agrícola-gandeiras.  

Segundo as estatísticas oficiais esta motivación supón o 1,1% 

dos incendios intencionados e o 2,16% das motivacións coñecidas. 

3.2.6.4.12. Conflitos cinexéticos ou abrir o monte para favorecer 

a caza 

Dúas son as motivacións de provocación de incendios asociadas 

á caza: 

Os incendios para “facilitar a caza” e os incendios derivados de 

“conflitos cinexéticos”. 

Os incendios para facilitar a caza perseguen o control da 

matogueira para facilitar o paso das especies cinexéticas, 

especialmente de caza menor, sobre as que o aumento de maleza no 

monte inflúe negativamente, así como o establecemento de postos 

de montaría no caso da caza maior. Son incendios que non pretenden 

afectar grandes superficies. 

Os incendios derivados de conflitos cinexéticos teñen que 

ver coas desavinzas entre os titulares dos terreos e os titulares do 

aproveitamento cinexético, desavinzas entre os cazadores por 

segregacións, expulsións, etc., e outros conflitos polo aproveitamento 

cinexético de terreos.  

As estatísticas do Ministerio de Medio Ambiente atribúen a esta 

motivación o 1,94% de todos os incendios intencionados de Galicia 

entre 1996–2005 e supón o 3,79% das motivacións coñecidas, aínda 

que do estudo estatístico anual se desprende unha evolución 

descendente nesta motivación.  

Detectáronse, nas detencións do mes de agosto de 2006, 

incendios cometidos baixo algunha motivación relacionada coa caza, 

concretamente no incendio cometido o día 04 de agosto na 

localidade de Bermes-Lalín e que afectou 300 ha de arboredo 

(Dilixencias 694 do Posto de Lalín-Pontevedra). A manifestación do 

detido recolle de forma expresa a súa intencionalidade de causar o 

incendio ao non ser admitido no couto de caza. Este individuo 

ademais presentaba determinados trastornos na súa personalidade. 

Así mesmo a detención practicada o día 07 de agosto na Baña-A 

Coruña (Dilixencias 85/06 do SEPRONA, A Coruña), como suposto autor 

dun incendio que afectou 12 ha de monte raso e arborizado, 

relaciónase con motivacións cinexéticas combinadas co abuso de 

alcohol. 

Por outra banda, no período crítico do mes de agosto 

recibíronse informacións confidenciais que apuntaban a provocación 

de incendios por parte de persoas concretas por motivacións 

cinexéticas en zonas dos termos de Toques, Melide e Santiago de 

Compostela. As ditas informacións, a pesar das xestións practicadas 

sobre os sospeitosos e o seu contorno, non puideron ser 

comprobadas suficientemente como para sustentar unhas 

dilixencias penais. 

3.2.6.4.13. Motores e máquinas 

Os incendios forestais iniciados por motores e máquinas teñen 

unha casuística moi variable dependente principalmente do lugar 

onde se orixina o incendio.  

Así, os incendios forestais orixinados xunto a estradas débense 

aos escapes dos vehículos e aos traballos de mantemento das cunetas 

e dos noiros nestas. 

Outros lugares frecuentes de inicio son os cultivos onde as 

chispas de apeiros da maquinaria agrícola sobre as pedras provocan os 

incendios. 

Os incendios en camiños e sendas están igualmente asociados ao 

tránsito de vehículos, neste caso todoterreos, as chispas procedentes 

da maquinaria usada nos traballos forestais (impacto de cadea de 

motoserra, discos de motorrozadoras en rochas) é outro tipo desta 

clase de incendios, por último tamén se dan en urbanizacións, onde a 

orixe da chispa que inicia o lume é máis variable. 

Esta causa supón o 1,8% das causas neglixentes e accidentais e o 

0,08% do total das causas coñecidas. 

Actualmente o art. 54.bis da Lei 43/2003 de montes prohibe a 

circulación de vehículos a motor por pistas forestais situadas fóra da 

rede de estradas, quedando limitada ás servidumes de paso que 

procedese, á xestión agroforestal e aos labores de vixilancia e de 

extinción das administracións públicas competentes. 

Excepcionalmente poderá autorizarse o tránsito aberto motorizado 

cando se comprobe a adecuación do vial, a correcta sinalización do 

acceso, a aceptación polos titulares, a asunción do mantemento e 

da responsabilidade civil. 

3.2.6.4.14. Liñas eléctricas 

A causa máis frecuente pola que as liñas eléctricas ocasionan 

incendios é o contacto directo entre a vexetación e as liñas, aínda que 

tamén por caída das liñas e por desprendemento de chispas por 

carencias no mantemento.  

Só na provincia da Coruña, no 2006, a Garda Civil detectou 5 

incendios ocasionados por esta causa, instruíndose as 

correspondentes dilixencias.  

A empresa propietaria da liña eléctrica é a responsable do seu 

mantemento e da zona de servidume ou carreira pola que discorre o 

tendido.  

Esta causa supón o 5,3% das causas neglixentes e accidentais e o 0,26% 

do total das causas coñecidas. 

A Capela (A Coruña)-setembro-2006 

3.2.6.4.15. Ferrocarril 

Os ferrocarrís son responsables de cando menos 8 incendios 

forestais anuais en Galicia (media do período 1996-2005). Estes 

incendios prodúcense principalmente porque a mellora das 

infraestruturas non chegou  a aquelas liñas férreas de segunda orde 

ou antiguas e pola falla de mantemento da vexetación, especialmente 

a herbácea nas zonas próximas aos raís, onde o salto de chispas, 

xeralmente procedente do freado, en zonas con forte orografía ou 

cambios de vía, xera numerosos puntos de lume cando as condicións 

da vexetación e da meteoroloxía así o favorecen. 

3.2.6.4.16. Lanzamento de foguetes 

Na estatística de Medio Ambiente non se reflicte 

especificamente, pero dada a gran tradición de lanzar foguetes para 

celebrar as festas populares, festas que abundan na época estival, 

cando máis alto é o risco de incendios, fai que esta práctica sexa causa 

de incendios forestais próximos ás casas, dado o lugar desde onde se 

lanzan e a proximidade do monte. 

Na prevención destes incendios interveñen de maneira 

decisiva os concellos, xa que a normativa actual prohibe lanzar 

foguetes en terreos forestais e nas áreas rurais situadas nunha franxa 

de 400 m arredor daqueles, excepto en festas locais ou de 

arraigada tradición cultural, para o que se requirirá autorización 

previa do concello na que deberán figurar, en todo caso, as medidas 

de seguridade e prevención aprobadas. 

3.2.6.4.17. Queimas agrícolas e forestais 

O número de queimas agrícolas e forestais que se realizan en 

Galicia (aproximadamente unhas 300.000 anuais) é o máis firme 

expoñente actual do vínculo entre o lume e o home en Galicia.  

O lume é usado de xeito extensivo para a queima de 

matogueiras, pasteiros, restos forestais, etc. e de xeito localizado para 

a queima de restos agrícolas e forestais amontoados, así como un 

medio de control de pragas e enfermidades.  

As épocas máis frecuentes para o seu uso son a primavera, o 

verán (xullo-agosto) e principios do outono (setembro-outubro), as 

épocas nas que se dan en Galicia o maior número de incendios.  

De feito, segundo as estatísticas unha parte importante dos 

lumes ocorridos en Galicia, prodúcense na primavera (especialmente 

no mes de marzo) e principios do outono, fóra da época de perigo 

(xullo–agosto), ata o punto que en 1997 estes lumes primaverais e 

outonais constituíron o 68% do total de lumes de Galicia, no ano 1998 

o 40%, nos anos 1999 e 2000 o 44%, no ano 2001 o 50%, no  ano 2002 o 

41%, no ano 2003 o 37%, no ano 2004 o 70%, no ano 2005 foi o 59% e 

no ano 2006 os lumes que se produciron fóra dos meses de máis risco 

(xullo-agosto) foi do 41,33% do total de lumes, o cal constitúe unha 

parte importante do problema incendiario e relaciona estes lumes 

con prácticas tradicionais inadecuadas, carecendo da carga de 

intencionalidade que poden presentar os lumes realizados na época 

de perigo. 

 Para este respecto hai que sinalar que a execución das queimas 

agrícolas e forestais e o uso do lume como ferramenta, na 

actualidade, se realiza en numerosos casos sen as medidas preventivas 

adecuadas, por persoas de idade avanzada e sen ter en conta unhas 

adecuadas condicións climatolóxicas (só nos últimos 3 anos a Garda 

Civil detivo a 129 persoas por provocar incendios forestais como 

consecuencia da non adopción de medidas de seguridade suficientes 

nas queimas agrícolas ou forestais), o que, unido ao gran número de 

queimas que se realizan tanto de forma autorizada coma non 

autorizada, fai que, soamente con que unha mínima parte (1%) se 

descontrole e converta en incendio, teñamos unha cantidade 

considerable de lumes en Galicia provocados por esta causa, unha 

cantidade que ben podería supor cando menos entre o 30 e o 50% do 

total de incendios, dependendo dos anos.  

De feito a estatística que manexa o Ministerio de Medio 

Ambiente, con base nos datos achegados polas CCAA, atribúe ao uso 

do lume nas prácticas agrícolas e forestais, tanto de xeito neglixente 

coma intencionado, o 35,28% do total de sinistros en Galicia e o 

45,37% das causas e das motivacións coñecidas.  

No resto do territorio nacional supón o 38,8% das causas e das 

motivacións coñecidas. 

No cómputo total de sinistros nacionais esta causa supón o 

25,3%. 

Tendo en conta soamente os incendios intencionados, as 

motivacións  agrícolas e forestais en Galicia supoñen o 38% e no resto 

do territorio nacional o 30,6%.  

O feito de que moitas destas actividades se realicen non só en 

zonas forestais, senón tamén na interface agrícola-forestal e na 

interface urbano-forestal (urbanizacións ou zonas próximas a núcleos 

de poboación para a queima de restos agrícolas en hortos próximos ás 

casas), así como en zonas de acceso a estas últimas (camiños, estradas 

e sendas) supón en Galicia que estes incendios con condicións 

meteorolóxicas desfavorables, como as que se deron en agosto de 

2006, en non poucos casos, poñen en perigo vías públicas, vivendas e 

propiedades. 

Nas fotografías, que máis adiante se insiren, obsérvase un 

incendio forestal ocorrido o 15 de xullo de 2006, un incendio que 

reúne as características máis sobresaíntes e rechamantes de moitos 

dos incendios acontecidos o verán do 2006: punto de inicio xunto a 

vivendas, perigo para estas e vías de comunicación, e sensación de 

alarma.  

Así mesmo nas fotografías pódese observar a causa e a 

motivación que se baralla como máis probable para este incendio:  

CAUSA: NEGLIXENCIA GRAVE ao realizar unha queima non autorizada, 

sen ter en conta as condicións meteorolóxicas, sen medidas 

preventivas, propagándose o incendio á masa forestal próxima e con 

risco para vivendas.  

Motivación: queima de restos forestais e agrícolas amontoados 

 Mesoiro-A Coruña-xullo 2006 



INFORME SOBRE A INVESTIGACIÓN DE INCENDIOS FORESTAIS EN GALICIA  
VERÁN 2006 

 

-109- 

 

 

 



INFORME SOBRE A INVESTIGACIÓN DE INCENDIOS FORESTAIS EN GALICIA  
VERÁN 2006 

 

-110- 

 

 

 

 

 

 

3.2.7. Autoría 

A autoría dos incendios forestais, no mes de agosto de 2006, 

viuse sometida a diferentes especulacións que barallaban o posible 

cambio do perfil tradicional do incendiario e as súas motivacións, 

derivadas dunha suposta nova tipoloxía incendiaria. 

Para este respecto, non é a primeira vez que a Garda Civil 

realiza informes por pedimento das autoridades competentes sobre a 

autoría dos incendios para descubrir unha nova tipoloxía de 

incendiario, con motivacións diferentes ás tradicionais, entre as que 

poderían estar as políticas e as accións incendiarias organizadas. 

No ano 2001 o Departamento de Análise do Servizo de Policía 

Xudicial e a Unidade de Policía Xudicial da Zona de Galicia 

confeccionaron un informe sobre a autoría dos incendios forestais 

nesta Comunidade que lle foi remitido á Delegación do Goberno e 

para cuxa elaboración estudáronse 677 persoas relacionadas coa 

provocación de incendios forestais desde o ano 1990 ata o 2000, 

centrándose o estudo en 271 autores de incendios intencionados e de 

móbil dubidoso. O estudo deu o seguinte resultado: 

- SEXO: 249 homes e 22 mulleres (92% de homes). 

- NACIONALIDADE: española, máis do 98%. 

- IDADE: variable. As franxas de 21-25 anos, 26-30, 31-35, 36-40 

e 41-45, roldan o 10% cada unha delas e, en conxunto, 

supoñen o 50% do total. 

- LUGARES DE COMISIÓN: dispersión. Dos 316 termos 

municipais de Galicia, os incendios que se lles atribúen ás 

persoas estudadas afectan 149. Soamente un dos detidos 

actuou en dúas provincias, aínda que eran termos 

municipais lindantes. Nunha porcentaxe superior ao 98%, 

os feitos foron cometidos na mesma provincia de 

residencia e en similares parámetros nos propios termos 

municipais de residencia ou próximos xeograficamente. 

- ACTUACIÓN CONXUNTA DE VARIOS: arredor do 90% 

actuaron en solitario. 

- ANTECEDENTES POLICIAIS: ao 90 % das persoas analizadas, 

soamente se lles atribúe un incendio, reafirmando a idea 

dunha comisión esporádica e non continuada, aínda que 

sobre o 20% constan antecedentes por outros delitos. 

- RELACIÓN DE INCENDIOS E CELEBRACIÓN DE ELECCIÓNS: non 

existe relación entre o número de incendios e os anos que 

se celebraron eleccións autonómicas; non hai constancia, 

nin sequera indicios, de que algunha das persoas 

analizadas actuase por motivacións de índole político. 

No punto.6 do presente informe (AUTORÍA), inclúese o estudo 

realizado aos 530 detidos entre os anos 1998–2005 que se relacionan 

no ANEXO VII, o cal basicamente coincide co perfil de incendiario da 

análise anterior. 

No ano 2006 practicáronse 132 detencións de persoas ─non se 

inclúen responsabilidades xurídicas─. Relaciónanse no ANEXO VIII 

con expresión da súa identidade, idade, sexo, domicilio, grao cultural, 

situación laboral, cualificación profesional, caracterización 

psicosociolóxica, integración social, actuación individual ou en grupo, 

veciñanza ─do lugar ou zonas próximas─, plurirreincidencia neste ou 

noutros anos, se foi obxecto de vixilancia ou control policial, motivos 

alegados ou supostos para cometer o incendio e forma de 

desprazamento pola área forestal. O estudo realizado dá o seguinte 

resultado: 

3.2.7.1. Detidos correspondentes ao período de xaneiro-agosto 

de 2006 

Previamente ao período crítico do ano 2006, producíronse 74 

detencións por incendio forestal, que responden ao perfil de home, 

de mediana idade ou idade avanzada, baixo nivel cultural, sen 

cualificación profesional, veciño da propia localidade ou dunha 

localidade próxima ao lugar de comisión. As principais motivacións 

detectadas neste período son: 

Imprudencias graves 

Principalmente na realización de queimas agrícolas e forestais e 

prácticas tradicionais inadecuadas, xogos de menores, lanzamento de 

foguetes, fogueiras, cabichas de cigarros, deficiente mantemento de 

liñas eléctricas e vertedoiros mal acondicionados.  

Intencionados 

Destacan as motivacións de: 

• Trastornos psicolóxicos. 

• Disputas familiares e cos veciños. 

• Vinganzas. 

• Limpeza de predios.  

• Rexeneración dos pastos. 

• Cinexéticas. 

3.2.7.2. Detidos correspondentes ao período crítico do ano 2006 

Das 132 persoas físicas relacionadas, 58 corresponden aos 

incendios do verán. 

Sobre estes últimos realizouse a seguinte análise con obxecto de 

detectar variacións con respecto ao perfil tradicional: 

3.2.7.2.1.  Sexo 

Dos 58 detidos, 5 son mulleres e 53 homes. 

3.2.7.2.2.  Nacionalidade 

Todos os autores detidos son cidadáns con nacionalidade 

española a excepción de 3 (1 portugués, 1 boliviano e 1 letón). 

3.2.7.2.3.  Idade 

Existe diversidade de idades. Predomina, no período crítico de 

2006, a franxa de 31 a 35 con nove casos, a de 36 a 40 con 8 casos e a 

de 56-60 con 6. Os intervalos son similares nos diferentes períodos 

estudados tanto no ano 2006 coma no período 1998-2005. Obsérvase 

en todos os casos que nos detidos do verán descende a idade. 

Durante todos os anos hai distribución de detidos en todos os 

intervalos de idade, esta distribución é aínda máis acusada no período 

crítico de 2006. 

 

    N.º  
detidos 

  Idade 

Período 
crítico 
2006 

Xaneiro-
xullo 
2006 

TOTAL
2006 

Agosto 
1998-
2005 

TOTAL 
1998-
2005 

20 ou 

menos 

3 1 4 17 35 

De 21 a 25 5 4 9 11 41 

De 26 a 30 4 5 9 8 27 

De 31 a 35 9 7 16 8 45 

De 36 a 40 8 12 20 7 45 

De 41 a 45 6 2 8 10 47 

De 46 a 50 6 8 14 7 45 

De 51 a 55 3 4 7 6 49 

De 56 a 60 6 3 9 5 41 

De 61 a 65 1 6 7 1 38 

De 66 a 70 3 5 8 5 43 

Máis de 70 4 17 21 10 74 

TOTAL 58 74 132 95 530 

Distribución dos detidos por idades-período crítico

DISTRIBUCIÓN DOS DETIDOS POR IDADES

3.2.7.2.4  Provincias e lugares de comisión 

Por provincias, en agosto, 28 persoas orixinaron incendios en 

Pontevedra, 12 en Ourense, 12 na Coruña e 6 en Lugo. Non se deu o 

caso de que algunha das persoas detidas actuase en máis dunha 

provincia neste período. 

Así mesmo, obsérvase que as persoas detidas actúan 

normalmente no mesmo termo municipal ou no limítrofe á súa 

residencia ou procedencia. 

3.2.7.2.5  Actuación conxunta e concertada 

Dos casos de actuación conxunta extraídos das dilixencias 

instruídas pola Garda Civil, obsérvase un no que actuaron tres persoas 

e outros catro nos que participaron dúas persoas. No primeiro caso 

dáse a circunstancia de que se trataba de menores de idade. 

Dos datos obtidos das investigacións levadas a cabo ata agora, 

en relación cos detidos e dos feitos nos que estes se viron implicados, 

non hai relación algunha entre eles, actuando todos de maneira 

independente. Así mesmo, non hai ata a data, datos que indiquen 

unha dirección ou unha indución externa na acción. 

3.2.7.2.6. Antecedentes 

Das persoas detidas, 10 posúen antecedentes por diferentes 

delitos, dos cales a 2 lle constan por incendio forestal. 

3.2.7.2.7. Situación procesual 

Dos 58 detidos, correspondentes ao mes de agosto, 15 

ingresaron en prisión, 30 quedaron en liberdade con cargos, 3 á 

disposición do fiscal de menores, 3 ingresados en centros ou con 

tratamento psiquiátrico e 7 en liberdade. 

3.2.7.2.8. Motivacións 

Imprudencias graves 

Lanzamento de foguetes, mala conservación de tendidos 

eléctricos e vertedoiros, fogueiras, xogos de menores e cabichas de 

cigarros. 

Intencionados 

Destacan as motivacións de: 

- Resentimento social, desexo de causar danos e alarma social. 

- Trastornos psicolóxicos relacionados coa obsesión polo lume e 

combinados co abuso do alcohol. 

- Satisfacción coa observación do despregamento de medios 

arredor do lume, participación nas tarefas de extinción ademais 

de personalidade asocial e problemas nas relacións. 

- Disputas familiares e cos veciños. 

- Vinganzas. 

- Enfermidade depresiva grave, estimulándose a través da 

contemplación e da participación nos lumes, combinado co 

coñecemento do seu manexo e comportamento. 

- Arraigado uso do lume combinado con malestar por 

repoboacións en monte veciñal e abuso de alcohol. 

- Limpeza de predios. 

- Rexeneración dos pastos. 

- Abrir o monte para facilitar a caza combinado con alcohol. 

- Motivacións banais. 

3.2.7.2.9. Presenza de individuos con motos e enmascarados 

Na tarde do día 13 de agosto de 2006 produciuse un incendio 

forestal no lugar de Gude, parroquia de Artes, termo municipal de 

Ribeira (A Coruña). Esa mesma tarde tívose coñecemento, a través da 

Subdirección Xeral de Defensa contra Incendios Forestais, que no dito 

incendio poderían estar implicados individuos encapuchados, que 

vestían prendas de camuflaxe e se desprazaban nunha motocicleta, os 

cales foran seguidos por axentes da Policía Local e veciños da 

localidade. 

Os feitos foron investigados por axentes do Grupo de Incendios 

da Unidade adscrita do CNP e polo CNP de Ribeira, unidade esta 

instrutora das Dilixencias policiais n.º 1059/2006. 

Así mesmo e co obxecto de clarificar a participación na 

provocación de incendios de posibles individuos encapuchados, 

ordenouse unha investigación ao SEPRONA da Comandancia da Garda 

Civil da Coruña, quen emitiu o informe n.º 105/2006, remitido ao 

fiscal xefe do TSXG e ao fiscal coordinador de Incendios de Galicia. 

Segundo o parte de incendios elaborado polo axente forestal 

─director de Extinción─, o Servizo de Incendios Forestais (085), avisou 

o persoal de extinción da existencia do incendio ás 15:45 horas do día 

13-ago.-06, o persoal e os medios chegaron ao lugar dos feitos sobre 

as 16:00 horas, estimaron como a hora do inicio entre as 15:00 e as 

15:30 horas, e deron por finalizada a extinción ás 23:00 horas do día 13-

ago.-06. 

Superficie queimada: segundo o parte de incendios e a listaxe 

parametrizada, constátase unha superficie afectada de 3,5 ha de 

eucalipto (eucaliptus globulus). 

Persoal que interveu nos labores de extinción: 

- Director de Extinción: axente forestal do Distrito 

Ambiental do Barbanza. 

- Cuadrillas da Pobra, Rois, Porto do Son e GRUMIR de Ribeira. 

- Motobombas de Porto do Son, así como GRUMIR de Ribeira 

e bombeiros de Ribeira. 

 Tense coñecemento, a partir das Dilixencias policiais número 

1059/06, con data 13-ago.-06, instruídas pola Comisaría da Policía 

Nacional de Ribeira (A Coruña), de que a dotación Z-0 é informada no 

lugar dos feitos de que ao parecer o incendio foi provocado por dous 

individuos que se afastaron a través do monte nunha moto. Que estes 

levaban pasamontañas e prendas de vestir mimetizadas, así como que 

un policía local de nome “FRAN”, desa localidade, estábaos a perseguir; 

por todo iso activouse un dispositivo policial para tratar de localizalos. 

A testemuña da presenza dos motoristas citados, foi oída en 

declaración na dita Comisaría, figurando a mencionada manifestación 

no atestado instruído. 

Realizada a entrevista por parte do SEPRONA coa dita testemuña 

o día 02-out.-06, para o efecto de obter información útil en relación co 

citado incendio forestal, extraéronse as seguintes consideracións: 

- A testemuña ratificou que sobre as 16:00 horas a súa 

muller o avisou da existencia dun incendio nunha masa 

forestal próxima a súa vivenda, polo que se asomou a unha 

das fiestras da súa casa e confirmou a existencia do lume, 

así como advertiu a presenza de dous individuos 

montados nunha motocicleta que circulaban por unha 

pista forestal moi preto do lume e abandonaron a 

continuación o lugar de forma precipitada con dirección 

ao monte, descoñecendo a dirección tomada por estas 

persoas xa que existían dúas pistas polas que puideron 

acceder. 

- Que a motocicleta en cuestión era tipo todoterreo ou trail, 

bastante grande e de gran cilindrada, de cor clara, beixe 

ou similar. 

- O individuo que conducía a moto vestía roupa escura e 

levaba unha peza frouxa que lle tapaba a cara e a cabeza, 

aínda que non se trataba exactamente dun pasamontañas. 

- O ocupante traseiro levaba unha viseira escura, sen ocultar 

a cara, con pelo longo, e vestía unha chaqueta e pantalón 

mimetizados, coñecidos como de camuflaxe. 

- Que lle pareceu que, ao paso da moto pola pista forestal, 

se produciran dous novos focos de incendio sen poder 

concretalo con exactitude, se ben en ningún momento 

observou os citados individuos baixarse da moto nin 

botar ningún obxecto que puidese orixinar un incendio. 

- Que, inmediatamente despois, saíu da súa casa e se 

dedicou a realizar labores de extinción do incendio en 

compañía doutros veciños aos que lles comentou o que 

vira minutos antes. 

- Posteriormente e cando se atopaba apagando o lume para 

que non chegase preto dunha vivenda, encontrou un 

dipositivo usado tipo bengala ou foguete, entre unhas 

pedras, que posteriormente lle entregou ao Sr. Alcalde de 

Ribeira. 

- Que ten coñecemento de que un policía local de Ribeira, 

que vive nesa parroquia, que estaba fóra de servizo 

intentou extinguir o incendio como calquera outro 

cidadán; tivo coñecemento por outros veciños da 

presenza dos dous individuos sospeitosos que circulaban 

en moto, polo que, cando menos unha hora despois de ser 

vistos pola testemuña na zona do incendio, realizou coa 

súa motocicleta particular un recoñecemento polas pistas 

forestais coa intención de poder localizar a mencionada 

moto cos dous ocupantes, que resultou negativo. 

 Os ditos individuos ao parecer unicamente foron avistados por 

esta testemuña desde a súa casa, a unha distancia aproximada de 300 

metros. 

Á testemuña pareceulle que, ao paso da moto pola pista 

forestal, producíronse dous novos focos de incendio sen poder 

concretalo con exactitude, se ben en ningún momento observou os 

citados individuos baixarse da moto nin botar ningún obxecto que 

pudiese orixinar un incendio. 

En ningún momento produciuse ningún tipo de persecución 

por parte dos veciños ou da Policía Local de Ribeira con respecto á 

citada motocicleta e aos seus dous ocupantes, senón que polo menos 

unha hora despois de ser vistos na zona do incendio pola única 

testemuña, o policía local, libre de servizo e que participaba nos 

labores de extinción, decidiu dar unha volta polas pistas forestais coa 

súa motocicleta particular e xunto a un veciño por se detectaba a 

presenza dos ditos individuos. 

O incendio forestal en cuestión non se orixinou na zona onde 

foron detectados os individuos en moto, senón que se iniciara noutro 

lugar e propagouse cara a aquela zona alta de monte. 

Significar así mesmo que a parroquia onde se produciu este 

incendio forestal (Artes-Ribeira), está declarada como zona de especial 

risco de incendios forestais (Orde do 12-xul.-05), o que evidencia que 

esta zona conta con certa conflitividade en canto a densidade de 

lumes en anos anteriores. 

Dos indicadores de actividade atopados na área de inicio e 

demais dilixencias policiais practicadas, despréndese que a orixe do 

incendio puido deberse a unha causa intencionada. 

3.2.7.2.10. Efecto chamada 

Merece a atención facer referencia ao denominado “efecto 

chamada ou imitación” que se produce sobre determinados suxeitos 

asociais ou con certo perfil psicolóxico caracterizado pola obsesión 

polo lume. Estes individuos tenden a repetir patróns de 

comportamento, tras a observación nos MCS da proliferación de 

lumes na súa parte máis alarmista e caótica, e das situacións de 

desbordamento dos diferentes servizos de prevención e extinción 

polos seus efectos. 

Estas persoas vense empuxadas, nun “impulso irrefreable”, á 

comisión de novos incendios; iso constatouse a través dalgunha das 

declaracións tomadas os detidos do mes de agosto, sendo as súas 

accións moi daniñas por estar presente na súa motivación o desexo 

de causar alarma social. 

Canta maior sensación de alarma trasládase, maior é o impulso 

incendiario destes suxeitos.  

A situación de alarma xeneralizada non só incide en persoas con 

trastornos psíquicos, senón que é un detonante de accións derivadas 

das ocasións en que a sensación de caos se apodera dunha sociedade 

organizada na que os seus elementos máis desestruturados 

aproveitan ou son incitados a realizar accións de natureza 

incontrolada sen máis motivo aparente que xeneralizar ou prolongar 

esas situacións de caos.  

3.2.7.2.11. Cuantificación da gravidade das accións de 

determinados perfís 

Segundo se desprende de moitos dos casos analizados tanto no ano 

2006, coma nos últimos anos, e dos que, a modo de exemplo, se 

describen a seguir algúns dos correspondentes ao período crítico do 

ano 2006, non se poden banalizar perfís tales como neglixentes, 

asociais, alcohólicos, desequilibrados, desestruturados, etc., que 

aparentemente son menos preocupantes e dos que se ten unha 

impresión menos perigosa, pero que, tanto pola reiteración das súas 

condutas coma pola gravidade das súas consecuencias, teñen unha 

incidencia determinante na problemática incendiaria en xeral e no 

período crítico do ano 2006 en particular.  

• S.P.P. (52 ANOS). Individuo de mediana idade, non integrado 

socialmente, alcohólico, reincidente na comisión de incendios 

e do que non se encontraron datos sobre unha suposta 

intencionalidade de causar danos alleos aos propiamente 

forestais, nin se detectou conivencia con outros individuos ou 

organizacións. Detido como suposto autor do incendio forestal 

máis grave do ano 2006 e co que deu comezo o período de crise, 

iniciado en Cerdedo (Pontevedra), no que resultaron afectadas 

unhas 8000 ha e faleceron dúas persoas. 

• J.M.C.S. (40 ANOS). Individuo que padece unha enfermidade 

depresiva grave. Detido como suposto autor de incendios 

forestais nos termos municipais de Val do Dubra, Santiago de 

Compostela e Ames (A Coruña), en agosto de 2006, que 

afectaron máis de 1000 ha de superficie forestal e puxeron 

en perigo vivendas e vías de comunicación.  

• M.D.G.C. (63ANOS). Muller que provocou un incendio forestal en 

Padrón (A Coruña), no mes de agosto de 2006, ao pretender 

realizar unha limpeza de maleza dun predio mediante o uso do 

lume, que afectou 1000 ha (820 de arborizada e 180 de rasa) 

e puxo en perigo vivendas e a autoestrada AP-9.  

• E.C.V. (63ANOS). Home con problemas familiares, presunto 

autor dun incendio forestal provocado tras unha discusión 

familiar e, segundo as súas propias manifestacións, ao tirar unha 

cabicha, en Teo (A Coruña) en agosto de 2006, que afectou 450 

ha de superficie forestal e puxo en perigo vivendas, entre 

elas a do propio autor dos feitos.  

• J.A.B. e A.P.R. (53 e 82 anos).  Madeireiros que, tras unha 

imprudencia na realización de traballos forestais, supostamente 

provocaron un incendio forestal en agosto de 2006, en Vilaboa 

(Pontevedra), que afectou máis de 1300 ha de monte raso e 

arborizado e a autoestrada AP-9. 

• S.S.M., D.R.R., O.D.G. e J.M.C.R. (16, 18, 17 e 24 anos, 

respectivamente). Catro mozos, dous deles menores, supostos 

autores dun incendio forestal o 13 de agosto de 2006, iniciado 

no lugar de Tuñas-Negreira (A Coruña), provocado cando dous 

dos detidos prenderon lume no monte a un coche roubado coa 

intención de borrar rastros, trasladando o lume ao monte, que 

afectou 800 ha dos municipios de Santa Comba, Negreira e 

Serra de Outes, poñendo en serio perigo a varias vivendas e 

núcleos de poboación.  

• D.C.P. (27 anos): veciño de Noia, natural de Catoira-Pontevedra, 

que residía no citado municipio porque tiña antecedentes por 

violencia doméstica contra os seus pais e pesaba sobre el unha 

orde de arredamento, debendo abandonar o domicilio familiar; 

antecedentes de problemas coas drogas, pasando por centros 

de deshabituación; e antecedentes por incendio forestal. 

Impútaselle un dos incendios máis devastadores rexistrados no 

Barbanza o día 10 de agosto, que afectou unhas 800 ha de 

monte raso e arborizado dos municipios de Dodro e Rianxo, 

poñendo en perigo vivendas e vías de comunicación.  

3.2.7.2.12. Conclusión 

O dispositivo policial ordinario para a prevención e a 

investigación de incendios durante o verán do 2006, unido ao seu 

reforzamento polas causas sinaladas no presente informe, permitiu 

aumentar considerablemente o número e a calidade das detencións 

en canto á súa actividade dolosa, respecto de campañas anteriores. Do 

mesmo xeito, conseguiuse unha alta porcentaxe de ingresos en 

prisión, a pesar do cal, non aflorou un perfil ou unhas motivacións 

significativamente distintas aos estudados ata agora. 

3.2.7.3. O incendiario nos países do noso contorno (modelo de 

Portugal) 

Noutros países do noso contorno e cunha problemática 

incendiaria similar, encontramos similitudes no perfil do incendiario; 

así en Portugal, publicouse o “LIVRO BRANCO–incêndios ocorridos en 

Portugal no Verao de 2003”, para analizar a voracidade e a 

tenacidade dos incendios ocorridos en Portugal no dito ano. 

Neste texto reflíctense similitudes coa problemática incendiaria 

galega e o paralelismo das conclusións dos portugueses, en canto á 

análise do fenómeno criminal, co que vén acontecendo en Galicia. 

No Libro branco portugués, detállase o perfil incendiario 

atopado segundo as conclusións extraídas do estudo psicolóxico e 

policial dos máis de 100 detidos no ano 2003 por incendio forestal. 

Os incendios intencionados en Portugal teñen orixe xeralmente 

en dúas categorías de individuos: 

- Pirómanos, que se satisfán con asistir o espectáculo do 

lume e o seu combate. 

- Incendiarios, que actúan por maldade ou vinganza, 

ocultación de outro crime, tácticas de despiste, 

notoriedade, defraudación compañía aseguradoras, fins 

lucrativos, vinganza, odio, envexa, vandalismo e danos 

voluntarios. 

Dos máis de 100 detidos no ano 2003 por incendio forestal, 

extráense as seguintes conclusións: 

- Residen ou traballan nas áreas onde tiveron lugar os 

incendios, movéndose sen levantar sospeitas no seo da 

vixilancia. 

- Non teñen unha ocupación permanente. 

- Teñen idades comprendidas entre os 20 e os 40 anos. 

- Utilizaron medios primarios, como mistos, candeas e 

acendedores. 

- Provocaron varios focos de incendio. 

Así mesmo, cos datos de que dispoñen e con base nas 

investigacións practicadas ata a data, descartan unha organización 

ou unha planificación concertada na actividade incendiaria, así 

como motivacións políticas.  

As conclusións das autoridades e dos estudosos portugueses son 

categóricas no sentido de desterrar a existencia de escuros intereses 

non revelados na importantísima problemática dos incendios no país 

veciño. Coa prudencia que caracteriza as investigacións elaboradas e 

rigorosas, sen chegar a descartar factores que non se chegaron a 

coñecer ou detectar si son coincidentes en varios puntos: 

• A elaboración de perfís de incendiarios similares aos atopados 

en Galicia. 

• A importancia do estudo sociopsicolóxico dos detidos e 

procesados, tanto para atacar a raíz do problema coma para 

procurar fórmulas intelixentes que permitan combinar con 

acerto a seguridade da sociedade coa rehabilitación e a 

recuperación do delincuente. 

• A influencia do tratamento mediático dos incendios, 

permitindo un acercamento a eles, afastándoas do suceso, e 

dando respostas rigorosas e unívocas á demanda social de 

información. 

• O consenso social e político acadado para a consecución dunha 

finalidade común, a contribución á minimización da 

problemática incendiaria, é en si mesma unha actuación 

positiva, tanto para a identificación das causas coma para a 

investigación do fenómeno desde o punto de vista  criminal no 

cometido que é propio dos responsables policiais. 

3.2.8. Artefactos incendiarios 

3.2.8.1. Características xerais e grao de sofisticación 

Ao longo do mes de agosto de 2006, ben como resultado das 

investigacións, ben por recibilos por particulares, descubríronse 

diversos artefactos en zonas afectadas por incendios.  

Estes enxeños primeiramente son examinados por especialistas 

do SEPRONA e en desactivación de artefactos explosivos (GEDEX), co 

triple obxectivo de: 

1. Confirmar a súa clasificación como artefacto incendiario 

en función da súa capacidade de iniciar un incendio. 

2. Confirmar a súa clasificación como medio de ignición do 

incendio, en función da súa relación con respecto ao seu 

punto de inicio. 

3. Estudo do grao de sofisticación. 

Posteriormente, no caso de reunir algún dos tres requisitos 

anteriores,  pasan ao laboratorio da Policía Xudicial da Garda Civil co 

obxecto de valorar a posibilidade da obtención de impresións 

dactilares ou xenéticas. 

Dos artefactos atopados e unha vez analizados, podemos 

concluír que moitos deles se trataban de falsas alarmas, 

descartándose como artefactos incendiarios con capacidade de 

provocar incendios. Outros, aínda que se lles recoñece capacidade 

para provocar un incendio, non se atoparon no seu punto de inicio 

nin en condicións de provocalo, polo que se descartaron como medio 

de ignición; os que finalmente se clasificaron como artefactos 

incendiarios, son dispositivos rudimentarios ─tipo caseiro─, que non 

presentan un grao de sofisticación especial respecto dos que 

tradicionalmente se veñen descubrindo, segundo se pode observar 

nas fotografías e descripcións que se achegan a seguir: 

 

 

 

 

 
 
Mecha lenta con mistos, atopada en Padrón. Agosto–2006 

Cigarro con mistos (13) pegados ao seu perímetro e suxeitos cunha 
goma. Atopado o día 11 de agosto de 2006, na cuneta da marxe 
esquerda da AC-84, á altura do km 13.100, dirección Betanzos (A 

Coruña)  

Bóla de tea e algodón impregnada dunha substancia inflamable, 
atopada no km 75 da N-550, en Casalonga-Teo-A Coruña, o 13 de 
agosto. Foi apagada por un usuario sen chegar a provocar un incendio 
 

 
 
 

 
 
Candeas utilizadas como iniciadores 

Mecha lenta con mistos no seu perímetro, atopado en 
Lobios-Ourense, o 13 de agosto-2006 
 
 
Botella de plástico con mecha que contén un líquido inflamable, atopada 
nunha pista forestal en Tamagos-Verín o 18 de agosto 

Restos dunha bengala de sinalización marítima. Camariñas. 22-agosto-2006 

Petardo de 9 cm. Vimianzo. Agosto-2006. 



 

- 136 - 

Na fotografía que se insire a continuación móstrase un artefacto 

incendiario atopado o día 01 de outubro por un cidadán mentres 

buscaba cogomelos no lugar de Cabanas, próximo á localidade de 

Cerdeira, no termo municipal de Xunqueira de Ambia (Ourense) 

representativo das caracteristicas sumamente rudimentarias destes . 

Ten unha medida de 1,5 m e está dividido en tres partes:  

1. O punto de ignición ou acendido composto dun anaco de 

papel de xornal, no que se aplicaría directamente a chama 

(acendedor ou mistos). 

2. Un anaco de moqueta que une o punto de ignición co punto 

de combustión e que fai as funcións de condutor lento do 

lume desde o punto de ignición ata o punto de deflagración 

ou combustión. Atópase protexido por ramas verdes aos 

lados supostamente para que o lume avance unicamente en 

dirección ao punto de combustión. 

3. O punto de combustión ou deflagración, formado por un 

montón de papel cuberto por unha presa de herba seca. 

Neste punto é onde supostamente se produciría a 

aceleración da combustión e a súa propagación ao monte 

circundante. 

Punto de ignición 

Punto de combustión 

 

Este tipo de artefacto, segundo se pode apreciar nas fotografías, é 

totalmente rudimentario, xa que non reúne as vantaxes que outorga 

un artefacto incendiario, é dicir: colocalo sen ser visto, que produza o 

efecto desexado cando o autor estea lonxe do lugar, que a súa 

confección poda realizarse fóra do punto onde se deposita e que a 

súa capacidade de ignición sexa alta. 

Este artefacto require a súa elaboración no propio monte, 

permanecendo no lugar bastante tempo, require que o autor estea 

presente no momento da ignición, xa que a chama ten que ser 

aplicada directamente no punto de ignición e mesmo podería 

producirse o incendio co autor nas proximidades. 

Obsérvase que ao artefacto lle foi sometida unha fonte de calor no 

punto de ignición pero fracasou, sen chegar a trasladar o lume ao 

punto de combustión. 

3.2.8.2. Artefacto incendiario atopado en Veiga de Abaixo-Teo 

(AC) 

Entre os supostos artefactos incendiarios atopados, faremos 

especial referencia ao localizado o día 12 de setembro no lugar 

denominado Veiga de Abaixo, no termo municipal de Teo, debido 

especialmente á repercusión mediática (La Voz de Galicia. 13-set.-06) 

do seu achado e para analizar a súa posible relación co gran 

incendio forestal ocorrido o día 07 de agosto e que afectou zonas 

próximas a vivendas. 

O dito artefacto foi atopado por un veciño do lugar da Grela-

Lampai-Teo, nas inmediacións da aldea, concretamente no lugar de 

Veiga de Abaixo. Este se atopaba ao pé dun poste do tendido 

eléctrico, nun predio de labor, fronte a unha vivenda, atopándose 

nas inmediacións o pasto queimado, como consecuencia do 

incendio forestal ocorrido o día 07 de agosto. A pesar diso, o punto 

de inicio deste incendio non se encontra no lugar onde foi atopado 

o artefacto, senón que se encontraría noutro lugar completamente 

afastado do punto de encontro do suposto artefacto. 

Especialistas do Grupo de Desactivación de Explosivos (GEDEX) 

da Comandancia da Garda Civil da Coruña, realizaron unha análise e 

distintas xestións sobre a procedencia do artefacto, concluíndo que 

se trata dun detonador non eléctrico modelo EXEL, fabricado por 

ORICA e que na zona do achado é distribuido por POLVORINES 

SANTOS CAO, con domicilio en r/ Loureiro Crespo, 83 de Pontevedra; 

é subministrado a varias canteiras, así como a obras civís, tanto na 

provincia de Pontevedra coma na da Coruña. 

O citado detonador utilízase para propagar a explosión a 

outros detonadores que son os que se introducen nos barrenos 

xunto co explosivo, sendo estes últimos os que provocarían a rotura 

da rocha á que se aplica a carga. 

Polas deformacións que presenta, iniciouse debido á 

proximidade do lume facendo que estoupase a súa carga principal e 

apagando o lume que se encontraba ao seu arredor, debido á 

absorción de osíxeno durante a explosión. 

Coas inscricións que presenta o detonador, non é posible 

determinar con exactitude o lote de fabricación, a data, a orixe e o 

destino final deste. 

Á vista de todas as circunstancias que rodean o feito, 

conclúese que non foi este detonador o que despois de estoupar 

iniciou o incendio, xa que: 

- Se ocorrese deste xeito, serían maiores as deformacións que 

presentaría pola combustión da materia que se atopaba ao 

seu arredor. 

- Non se atopou ningún dispositivo que pudiese accionalo. 

- Non se atopou na área de inicio do incendio. 

- A hipótese máis probable é que o detonador foi recollido por 

algún operario da obra na que se utilizou (dalgunha pega ou 

liña que non se activou correctamente) e posteriormente, ao 

darse conta que non sería capaz de activalo, tiraríao ao 

monte, coa única intención de desfacerse del. 

- Do feito do achado, o SEPRONA de Santiago instruíu o 

atestado n.º 7/06, que foi remitido ao Xulgado de Instrución 

n.º 2 de Santiago, xunto co informe do Equipo GEDEX da 

Coruña. 

Fotografía do detonador 

3.3. EVOLUCIÓN  DOS INCENDIOS  NO PERÍODO DO 15 DE AGOSTO AO 

30 DECEMBRO–2006 

O período crítico, en canto a incendios forestais no ano 2006, 

dáse por finalizado ás 24 horas do día 15, momento no que non hai 

ningún lume activo en Galicia. 

 Desde o 15 de agosto e ata o 30 de decembro de 2006, 

producíronse soamente 927 lumes, cifra anormalmente baixa en 

comparación da media dos últimos 9 anos que se sitúa en máis de 

2.500 lumes nos meses de setembro a decembro, para o que 

influíu decisivamente, ademais das condicións meteorolóxicas, o 

maior despregamento policial para a prevención e a investigación 

de incendios forestais realizado ata agora, conseguindo unha rápida 

e contundente resposta á actividade incendiaria que se traduciu 

nun considerable aumento do número de detidos, en comparación 

de campañas anteriores. 

4. CONCLUSIÓNS 

A modo de inferencias máis importantes, deducidas das 

actuacións no campo policial, pódense establecer as seguintes: 

4.1. CONCLUSIÓNS XERAIS SOBRE A PROBLEMÁTICA CLÁSICA DOS 

LUMES EN GALICIA 

1. Os lumes en Galicia defínense como un problema crónico e 

con características específicas nesta Comunidade Autónoma 

nas que inflúen múltiples factores relativos á abundante 

vexetación, á estrutura socioeconómica–forestal e a tradición 

cultural, que combinadas cunhas condicións meteorolóxicas 

moi adversas propician o xurdimento e o agravamento do 

problema, no que se identifican diferentes causas e 

multitude de motivacións. 

2. Os incendios en Galicia prodúcense de forma continuada no 

ano, puidéndose identificar dous momentos críticos, en marzo 

e nos meses de agosto e setembro, detectándose unha maior 

intencionalidade nos meses de verán. 

3. As prácticas tradicionais inadecuadas (imprudencia na 

realización de queimas agrícolas e forestais, limpeza de predios, 

rexeneración do pasto para o gando, espantar animais salvaxes) 

e determinados factores persoais, son as motivacións 

coñecidas do maior número de incendios en Galicia, 

determinando os momentos álxidos de primavera, parte do 

verán e principios do outono. 

4. A superficie maioritariamente afectada polos incendios é a 

forestal rasa, indicativo de que o que se quere danar 

prioritariamente non é o bosque. Neste tipo de superficie, as 

actividades principais son agrícola-gandeiras xerando incendios 

debido ao uso do lume como ferramenta para o manexo do 

territorio e prácticas tradicionais inadecuadas. 

5. Nas zonas nas que os bosques son parte importante da vida 

social e económica das poboacións locais, prodúcense moitos 

menos incendios. 

6. Non se determina de forma fidedigna a motivación dunha 

porcentaxe (arredor do 40%) dos incendios intencionados, 

debido ás intrínsecas dificultades para este tipo de 

investigación. Existe unha tipoloxía determinada nesta 

variedade delituosa, obtida a través dos estudos realizados a 

unha poboación de máis de 1000 persoas desde o ano 1990. No 

ano 2006, aínda cando se efectuou un sobreesforzo de 

investigación, aumentándose considerablemente o numero de 



INFORME SOBRE INVESTIGACIÓN DE INCENDIOS FORESTAIS EN GALICIA. VERÁN 
2006 

 

                       - 144 -

detidos e de incendios esclarecidos, non se conseguiu facer 

aflorar ningún comportamento delituoso que non poida ser 

considerado tradicional desde a óptica policial. Sempre debe 

terse en conta nesta análise a porcentaxe de incendios que 

como cifra negra permanecen ocultos na súa autoría e 

motivacións. 

7. O rigor e a intensidade na investigación e o aumento da 

vixilancia, conxuntamente con outras medidas ademais das 

policiais, tradúcense normalmente nunha diminución do 

número de incendios intencionados, como se evidenciou a 

finais de agosto e principios de setembro. Isto ten reflexo 

nunhas estatísticas nas que normalmente se sobredimensiona 

o número de incendios dolosos.  

8. As condicións meteorolóxicas de temperatura, humidade e 

velocidade e dirección do vento constitúen un factor 

determinante no inicio, desenvolvemento e extensión dos 

lumes. 

9. A intensidade sostida das condicións meteorolóxicas extremas, 

combinadas cos demais factores determinantes, pode dar lugar 

a que a concentración espazo-temporal dos lumes, denominada 

“períodos punta”, que se repiten regularmente, poda 

desbordar a actuación dos servizos públicos. 

10. O incendiario-tipo, en Galicia, trátase dun home, de idade 

variable, baixo nivel cultural e sen cualificación profesional, que 

actúa só, relacionado dalgunha maneira con actividades 

agrícola–gandeiras, veciño dunha localidade próxima ao lugar 

de comisión do incendio e que pode reincidir no seu 

comportamento; identifícanse varios perfís definidos en 

función das súas motivacións e circunstancias persoais: o 

imprudente, o incendiario, o pirómano, coas peculiaridades 

reflectidas no estudo realizado. 

11. Dadas as graves e reiteradas consecuencias que producen as 

súas accións, non se debe banalizar a incendia na 

problemática incendiaria de determinados perfís causantes de 

incendios, tales como neglixentes, asociais, alcohólicos, 

desequilibrados, desestruturados, etc., cuxa importancia, en 

ocasións, minimízase. 

12. O estudo das motivacións dos detidos revela unha considerable 

incidencia das imprudencias na realización de queimas agrícolas 

e forestais, na provocación de lumes. 

13. As características típicas do delito de incendio forestal e a 

normal ausencia de vestixios, provoca que o descubrimento 

dos autores se basee fundamentalmente en manifestacións 

de testemuñas, proba que se degrada co tempo. 

14. O feito de que os autores de incendios sexan normalmente 

veciños das localidades próximas fai que en moitas ocasións 

sexan coñecidos, de forma indubidable ou sospeitosamente, 

polos seus concidadáns, derivándose un alto grao de resistencia 

á colaboración coas FCS, determinando este feito a porcentaxe 

de esclarecemento dos delitos de incendio. Iso fai 

imprescindible e inaprazable a necesidade de estimular a 

colaboración cidadá nas misións de investigación.  

4.2. CONCLUSIÓNS ESPECÍFICAS SOBRE OS LUMES OCORRIDOS NO 

PERÍODO DO 4–15 DE AGOSTO 

1. As condicións meteorolóxicas especialmente adversas 

influíron decisivamente na virulencia, evolución e 

multiplicación dos incendios entre os días 4 e 15 de agosto. 

2. As ditas condicións meteorolóxicas foron extremadamente 

adversas en comparación dos períodos punta dos últimos 

anos. Destacándose este factor como o máis determinante no 

número de hectáreas queimadas en relación ao número de 

incendios. 

3. A pesar de que o número de lumes producidos entre o 4 e o 

15 de agosto de 2006 é equiparable a outros períodos que se 

repiten ciclicamente, aquelas duras condicións agravaron a 

súa transcendencia e perigo. De feito a partir do día 4, a 

pedimento das autoridades da Xunta de Galicia, xa se 

establece unha alerta especial para a Garda Civil en 

atención a aquelas circunstancias e á previsibilidade da súa 

nefasta influencia. 

4. Dada a influencia do uso do lume como ferramenta de 

manexo do territorio na provocación de incendios, o número 

sensiblemente  inferior á media dos últimos 5 anos no 

período 01 de xaneiro–03 de agosto/2006, puido influír, en 

certa medida, para que se producira o período punta moi 

álxido na primeira quincena de agosto, tanto pola 

acumulación de material pirofítico que outros anos xa 

combustionara coma polo estado final deste en relación aos 

valores que se citan a seguir.   

5. Os valores de temperatura, humidade e especialmente unha 

velocidade anormalmente elevada do vento do nordeste 

favoreceu a virulencia dos lumes, a súa propagación e a 

dificultade do seu control.  

6. As franxas horarias de inicio dos lumes no verán do 2006 

non variaron significativamente con respecto á tendencia dos 

últimos anos. 

7. O comezo deste período punta coincide cun incendio de 

enormes dimensións que, en concorrencia con outras causas, 

provocou o falecemento de dúas persoas, o que supuxo un 

salto cualitativo nas consecuencias dos incendios e xerou unha 

lóxica alarma social, que foi aumentando a medida que o facía 

o número de incendios dada a proximidade dos lumes a 

núcleos habitados ou transitados durante os días críticos de 

agosto. O seu autor era un individuo de mediana idade, non 

integrado socialmente, reincidente na comisión de incendios 

e do que non se atoparon datos sobre unha suposta 

intencionalidade de causar danos alleos aos propiamente 

forestais, nin se detectou conivencia con outros individuos ou 

organizacións. 

8. Non se detectou, ata a data, na autoría dos incendios dos días 

4 ao 15 de agosto unha actividade delituosa que poida ser 

considerada como delincuencia organizada, no sentido clásico 

do termo. Dito isto coas garantías que as investigacións e o 

esforzo policial determinaron e coa cautela que debe presidir 

todo esforzo investigador nun ámbito no que é 

particularmente significativa a porcentaxe de incendios que 

quedan por esclarecer. Isto supón que o traballo policial terá 

que se centrar  na tipoloxía detectada, sen descartar en 

absoluto, nin abandonar outras posibles vías de investigación. 

9. Non se ten coñecemento de avistamentos de vehículos e 

persoas sospeitosas de características similares en incendios 

ocorridos en áreas distantes. 

10. Os artefactos incendiarios localizados ata a data son de 

fabricación rudimentaria, non presentan características 

distintas respecto dos de anos anteriores e non se atopan 

coincidencias entre os empregados en distintos incendios. 

11. Non se relacionou de xeito concluínte a individuos 

encapuchados coa provocación de lumes. 

12. Non se puido determinar de forma manifesta a 

intencionalidade de afectar vías de comunicación ou 

infraestruturas. 

13. Non se detectou unha variación nas características 

tradicionais do incendiario en Galicia nin un perfil na autoría 

distinto ao definido nos anos anteriores. 

14. A intención de xerar alarma social ou perigo para persoas e 

vivendas identificouse nalgún caso como unha motivación 

expresa da comisión de lumes, estes individuos (pirómanos e 

determinados perfís asociais) poden verse influenciados pola 

repercusión mediática que causarían as súas accións.  

15. Os intereses económicos detectados, da máis diversa índole, 

fórono de xeito puntual, sen podelos relacionar con vagas 

xeralizadas de incendios. 

16. Á vista das actuacións policiais practicadas, non se detectaron 

motivacións políticas na orixe dos lumes, o que non descarta 

que de maneira individual, e para manifestar descontentos ou 

oposición a unhas determinadas decisións que afectan tanto 

ao ámbito do rural coma ao da extinción, estas fosen a orixe 

de actuacións illadas. Non obstante, para poder descartar 

con absoluta certeza a súa existencia, sería preciso 

profundar no emprego de técnicas de investigación. 

17. A situación comparativa creada, en Galicia no verán do 2006 e 

o acontecido en Portugal no ano 2003, móstranos que: 

a. O perfil do incendiario e as súas motivacións son 

similares. O mesmo que se vén efectuando naquel país, 

sería sumamente interesante un estudo rigoroso 

científico-psicosocial sobre a autoría dos incendiarios, 

que permita a adecuada política de prevención 

criminal e demais decisións nos distintos ámbitos a que 

afectan os incendios forestais en Galicia. 

b. As actitudes de manifesta controversia política e de 

todo tipo, sobre todo nos momentos álxidos da crise, 

que inevitablemente van ser recollidas con notoriedade 

nos medios de comunicación e que poden provocar 

situacións de crispación social, xeran o  mínimo impulso 

requirido por individuos anteriormente predispostos a 

aproveitar as situacións de alarma ou caos, en nada ou 

pouco favorecen as campañas de disuasión ou 

prevención e prexudican de maneira notoria o traballo 

policial. O amplo consenso, en todas as ordes, neste 

tipo de delitos de forte enraizamento social é 

determinante no éxito final, ao facilitar a enerxía social 

necesaria para afrontalo. 

5. PROPOSTAS-SUXESTIÓNS 

Á vista das conclusións que anteceden, a Garda Civil de Galicia, 

tanto en actividades propias do corpo, como en xuntanzas e foros 

alleos á institución, orientará o seu esforzo á consecución dos 

seguintes aspectos, que poden ter un resultado operativo na loita 

contra os incendios forestais. 

Desde unha perspectiva policial preventiva e de investigación, 

considérase aconsellable para mellorar a resposta policial, 

adoptar progresivamente as seguintes medidas: 

- Incrementar a vixilancia preventiva e o control 

administrativo nas zonas de risco de incendio nas 

tempadas máis perigosas con plans integrais, 

coordinando todos os esforzos das distintas institucións 

e corpos de seguridade que neles participan. 

- Potenciar as unidades orientadas á investigación de 

incendios forestais, tanto da Administración xeral como 

da autonómica, establecendo adecuados mecanismos de 

coordinación, para non reiterar esforzos e acadar a 

desexable economía de medios. 

- Debido ao número de incendios non esclarecidos e as 

graves consecuencias que poden revestir, é aconsellable 

a utilización para a investigación da súa autoría dos 

procedementos, medios, técnicas e sistemas de 

obtención de información como os que se utilizan 

contra a delincuencia grave organizada. Moitas delas 

precisan da correspondente autorización de xuíces e 

fiscais, para poder ser adoptadas. 

- Impulsar permanentemente a formación en materia de 

investigación de causas de incendios dos axentes da 

Autoridade implicados. 

- Desde unha óptica policial obsérvase que neste tipo de 

delitos se dá un forte enraizamento social en Galicia, que 

indica que o monte non está posto en valor para unha 

porcentaxe da poboación, dificultando a colaboración 

cidadá. Por iso faise imprescindible un chamamento 

continuo á dita cooperación, para conseguir 

información e testemuños que favorezan o 

esclarecemento completo dos incendios. Iso é preciso 

debido ás dificultades que formula este tipo de delitos 

ao non deixar rastros que podan obterse nunha 

inspección ocular completa. 

- Ademais da coordinación policial, cómpre unha fluidez 

comunicativa entre os corpos policiais e os demais 

organismos que interveñen no resto das tarefas 

relacionadas coa problemática dos incendios forestais, 

tal e como se está a efectuar cunha intensidade sen 

parangón, entre a Consellería do Medio Rural,  as forzas 

policiais e a Fiscalía, na campaña actual. 

- Incorporar nos labores de investigación dos incendios 

peritos con titulación psicosocial, que permita a 

realización de estudos rigorosos sobre perfís de 

incendiarios e posibilite a adecuada política criminal 

preventiva e de readaptación. 

- A todas estas medidas policiais contribúe de forma 

idónea o adecuado tratamento con campañas de 

sensibilización e educación ambiental. No mesmo 

sentido é importante a colaboración dos MCS que poden 

estimular a prevención e a colaboración cidadá. 

- Como medidas complementarias das policiais, e en 

íntima interacción con elas, considérase necesario 

adecuar as reformas lexislativas para acadar os seguintes 

fins: 

o Arredamento dos incendiarios dos lugares 

sensibles nas épocas especialmente críticas. 

o Limitar, de ser o caso, o acceso ás zonas 

vulnerables nas mesmas épocas. 

o Desenvolver iniciativas de voluntariado 

ambiental. (No momento actual recíbense 

noticias da súa constitución e trabállase no sentido 

de integralo no sistema preventivo e de alerta). 

o Adecuar os reproches penais a todos os tipos 

delituosos para que a lei consiga os efectos 

preventivos que pretende. 

o Control administrativo do gando libre que 

permita a investigación dos incendios causados 

por intereses relacionados con el, que representan 

unha porcentaxe importante de motivación en 

incendios forestais. 

o A actuación dos equipos de extinción é 

fundamental para a investigación, ao poder 

achegar unha información valiosa e non destruír as 

probas. Por iso requírise que todo o persoal que 

traballe nesas tarefas de extinción teña a adecuada 

motivación.  

 

A Coruña, xoves, 05 de xullo de 2007 

 

 

 

O alférez  O tenente 

O comandante 

 


